
● 1 ноябрьдә Фәрит Мөхәммәтшин “Ватаным Татарстан” һәм “Республика Татарстан” газеталары укучылары белән “туры элемтә”дә булды. Парламент җитәкчесенә сораулар очрашуга кадәр үк килә башлады. Бер сәгатькә якын дәвам иткән “туры элемтә” барышында барлыгы 17 сорау яңгырады. Бер үк авылдан, бер үк йорттан берничә шалтыратучы да булды, хәтта. 

Зәй районының Сармашбаш авылында яшәүче Гыйниятуллиннар гаиләсендә быелның җәендә зур фаҗига булган. Аларның йортлары янып көлгә әйләнгән. “Дүрт бала белән урамда калдык. Унбиш ел кеше тормаган йортта вакытлыча яшибез. Ә район башлыгына эләгеп булмый. Сез бер тапкыр кердегез инде дип, гел кире боралар. Безне авылда яшәүчеләргә торак программасы буенча чиратка куйганнар. Хәзер документлар Татарстан авыл хуҗалыгы һәм азык-төлек министрлыгында, диләр. Әнә шул эш тоткарлана икән. Балаларымның өчесенә 18 яшь тә тулмаган әле. Миңа кая барырга?” – ди Алсу Гыйниятуллина. Фәрит Мөхәммәтшин мәсьәләгә ачыклык кертергә вәгъдә итте. 

Әлмәт районы Яңа Кәшер авылында яшәүче Илгиз Зәйнуллин да район түрәләреннән җавап көтә. Эшмәкәр кошчылык фермасы төзү өчен җирне рәсмиләштерә алмый икән. “Районда булышабыз диделәр дә, шуның белән вәссаләм. Хәзер кая барсам да, кабул итмибез дип кенә торалар. Ике елдан бирле тикмәгә йөрим инде”, – дип зарланды ул. 

Фәрит Мөхәммәтшин гел ябык ишеккә төртелгән гади халыкка ярдәмгә каләм әһелләрен дә чакырды. Ул гамәлдәге закон турында искә төшерде. “Урындагы җитәкчелек һәр атнаның сишәмбесендә халыкны кабул итәргә тиеш. Республика шәһәрләре һәм районнары буйлап йөреп чыгарга тәкъдим итәм. Урында утыралармы? Халыктан килеп ирешкән мөрәҗәгатьләрне ничек хәл итәләр? Соңыннан әлеге мәгълүматларның барысын да Президент өстәленә куячакбыз”, – диде Парламент җитәкчесе. 

Яшел Үзән районының Бритвино авылыннан берьюлы ике укучы шалтыратты. Салада юл да, газ да юк. Безнең сорау 30 елдан бирле һавада эленеп тора, ди җирле халык. Хәер, Яшел Үзәндә бер Бритвино гына юлсыз авыл түгел. Районның Тугай авылында да яз һәм көз айларында урам аша чыгып булмый. Халык саны аз булган салаларда юл салу отышсыз икәне аңлашыла, анысы. Тик авыл кешесенә нишләргә? Бу сорауга бергәләп җавап эзләячәкләр. 

Казанның Академик Парин урамындагы уналтынчы йортта яшәүчеләр дә тәмам туйган. Тугыз катлы йортта яшәүчеләрнең “авырткан урын”нары бер кочак: түбә ага, кайнар су юк, фатирларда күгәрек. “Соңгы елларда кая гына мөрәҗәгать итмәдек. Җавап хаты юллап кына котылалар. Безгә ярдәм итәргә теләүче юк. Өч кило хат җыйдым инде”, – ди шалтыратучы. Фәрит Мөхәммәтшин идарә компанияләре җитәкчеләрен “туры элемтә”гә чакырып, алардан җавап алырга тәкъдим итте. “Дәүләт Советы Рәисенә юллардан алып, түбәгә кадәр кагылган сораулар бирәләр. Бюджет турында сораучы да юк”, – дип гаҗәпләнде ул. Димәк, башкарма хакимият тиешле чараларны күрми, дип тә искәртте. 

Ә менә киләсе елда Россия белән Татарстан арасындагы вәкаләтләрне бүлешү турындагы шартнамәнең вакыты чыгу уңаеннан борчылып шалтыраткан газета укучыны шунда ук тынычландырдылар. “Әлеге документны алга таба да саклап калырга телибез. Киләсе ел башлангач федераль үзәк белән берлектә бу эшкә яңадан тотыначакбыз. Шартнамә бик кирәк”, – диде Фәрит Мөхәммәтшин. Алга таба редакция кунаклары артып китәргә дә мөмкин. Парламент җитәкчесе район һәм шәһәр башлыкларын, миистрларны да ачыктан-ачык сөйләшүгә чакырырга тәкъдим итте. 
● 3 ноябрьдә Татарстан Республикасының бишенче чакырылыш Дәүләт Советының егерме икенче утырышы булды.

Президиум утырыш каравына 24 мәсьәлә тәкъдим иткән иде. Аларның унбере - республика законнары проектлары, бишесе федераль законнар проектлары һәм Россия регионнарының закон чыгару инициативалары. Тугыз закон проекты беренче укылышка, икенче һәм өченче укылышка берәр закон проекты чыгарыла. 

Көн тәртибенә кертелүче иң төп сораулар бюджетка кагылышлы. Алар - “2017 елга, 2018 һәм 2019 еллар план чорына Татарстан Республикасы бюджеты турында” һәм “2017 елга, 2018 һәм 2019 еллар план чорына Татарстан Республикасы Территориаль мәҗбүри медицина иминияте фонды бюджеты турында” закон проректлары. Әлеге закон проектлары барлык комитетларда карап тикшерелде, бу нисбәттән парламент тыңлаулары да уздырылды. 

Министрлар Кабинеты тәкъдиме белән 18 декабрьне граждан хәле актларын теркәү органнары хезмәткәре көне итеп билгеләү мәсьәләсе дә көн тәртибенә кертелде. 

Хөкүмәт сәгате кысаларында “Татарстан Республикасында музейлар һәм музей эше турында” мәгълүмат тыңланды. 

Көн тәртибен тикшерү барышында Законлылык һәм хокук тәртибе комитеты рәисе Шакир Яһүдин бернисә ңстәмә мәсьәлә кертергә тәкъдим итте. Леонид Барышев депутат таләбен белдертү теләген әйтте. 
“2017 елга, 2018 һәм 2019 еллар план чорына Татарстан Республикасы бюджеты турында” 282-5 нче номерлы закон проекты I укылышта кабул ителде. 

Закон проектын депутатларга тәкъдим иткән Татарстан финанс министры Радик Гайзатуллин билгеләп үткәнчә, киләсе елда республика бюджеты кереме 166,8 млрд сум, чыгымнар 174,4 млрд сум, дефицит 7,6 млрд сум булыр дип  фаразлана.  Узган ел, икътисади кризиска бәйле рәвештә, 1 еллык кына бюджет кабул ителде. Быел исә 3 еллык бюджет планы каралды. 

Бюджетның иң зур күләмле керем чыганакларын оешмалар табышына, физик затлар керемнәренә, оешмалар мөлкәтенә салымнар һәм акцизлар тәшкил итә, алар салым керемнәре һәм салым булмаган керемнәрнең гомуми суммасының 90 процентыннан артыгын тәшкил итә. 

Оешмалар табышына салым Татарстан Республикасы бюджетының мөһим керем чыганагы булып кала, аның чагыштырмача күләме 38 процент тәшкил итә. Табышка салымнан алына торган акчалар суммасы 2017 елда 63 000,0 млн. сум, 2018 елда – 65 079,0 млн. сум, 2019 елда 65 534,6 млн. сум тәшкил итә. 

Физик затлар кеременә салым Татарстан Республикасы берләштерелгән бюджетына 2017 елда – 64 298,8 млн. сум, 2018 елда – 67 784,2 млн. сум, 2019 елда 71 274,8 млн. сум дип фаразлана, шулардан Татарстан Республикасы бюджетына – тиешенчә 45 009,1 млн. сум, 47 449,0 млн. сум һәм 49 892,3 млн. сум көтелә. 

2017 елга Татарстан Республикасы бюджетына керәчәк акцизларның гомуми суммасы фаразы 25 087,3 млн. сум тәшкил итә, шул исәптән алкоголь продукциясенә акцизлар 7 000,8 млн. сум, сырага – 5 898,5 млн. сум. 

2017 елда Татарстан Республикасы бюджетына нефть продуктларына акцизларның гомуми күләме 12 188,0 млн. сум күләмендә бәяләнә, монда нефть продуктларына Россия Федерациясе бердәм счетыннан керә торган акцизлар да исәпкә алына. 

2018 – 2019 елларга акцизларның гомуми суммасы ел саен 25 136,5 млн. сум күләмендә дип бәяләнә. 

Салым салуның гадиләштерелгән системасын куллануга бәйле рәвештә алына торган салым буенча кергән акча 2017 елда 4 040,4 млн. сум күләмендә фаразлана. 

2017 елда оешмалар мөлкәтенә салым суммасы 21 514,5 млн. сум күләмендә фаразлана. Оешмалар мөлкәтенә салымны исәпләү Россия Федерациясе Салым кодексының 30 бүлегендә һәм «Оешмалар мөлкәтенә салым турында» 2003 елның 28 ноябрендәге 49-ТРЗ номерлы Татарстан Республикасы Законында билгеләнгән салым законнары нормаларына нигезләнеп башкарылды. Салым суммасын билгеләү өчен оешмаларның мөлкәтенә салым буенча гамәлдәге ташламаларны исәпкә алган салым базасы турында салым органнары биргән хисап кулланылды. 

2017 – 2019 елларда транспорт салымы буенча кергән акча ел саен 3 521,1 млн. сум күләмендә булыр дип көтелә. Транспорт салымы Татарстан Республикасы Юллар фондын туплый торган чыганак булып тора. 

Табигый ресурслардан файдаланган өчен салымнар һәм җыемнар Татарстан Республикасы бюджетына 2017 – 2019 елларда 6,5 млн. сум булыр дип көтелә. 

Татарстан Дәүләт Советы Рәисе Фәрит Мөхәммәтшин бюджет проектына карата игътибарлы булырга өндәде. 

 “Бюджет әле I укылышта гына кабул ителә. II укылышта ул үзгәрешләр кичерер һәм бу үзгәрешләр безнең файдага булыр дип өметләнәбез. Белүегезчә, кыенлыклар алар калачак. Бу бездән кабул ителәчәк бюджетка карата бик игътибарлы булуны сорый”, – диде парламент рәисе. 

Бюджетка төзәтмәләр 12 ноябрьгә кадәр кертелергә тиеш.
Павлова Ольга Ивановна депутатлык вәкаләтләреннән азат ителде. 

Ольга Павлованың Татарстан парламентыннан китү сәбәбе — Россия Федераль Җыенының Дәүләт Думасына “Бердәм Россия” сәяси партиясеннән депутат булып сайлануына бәйле. 

 “Беренче тапкыр бер сәяси партиядән Дәүләт Думасына шул кадәр күп — 15 депутат сайланды. Бу бик зур армия һәм потенциал. Алар Дәүләт Думасында сайлаучыларның мәнфәгатьләрен тулы көченә яклар дип өметләнәбез”, - диде Фәрит Мөхәммәтшин бу уңайдан. 

Ольга Павлова парламентның социаль сәясәт комитетында эшләде.
Республикада тагын бер һөнәри бәйрәм барлыкка килде. Татарстан Дәүләт Советының 22 нче утырышында кабул ителгән карар нигезендә, 18 декабрь Гражданлык хәле актларын теркәү идарәсе хезмәткәрләре көне буларак билгеләп үтеләчәк. 

Татарстан Республикасы Министрлар Кабинетының Гражданлык хәле актларын теркәү идарәсе җитәкчесе Альбина Шәвәлиева депутатлар каршында ясаган чыгышында билгеләп үткәнчә, республикада бу өлкәдә 250 хезмәткәр эшли. 

 “ЗАГС идарәсе хезмәткәрләре кешенең тууынннан алып, гомеренең азагына кадәр булган чараларда катнаша. Алар тормышта булган иң мөһим вакыйгаларның шаһиты. Ел саен без 150 мең гражданлык хәле актларын теркибез, 300 меңгә якын юридик яктан мөһим булган гамәлләр кылабыз”, – диде Альбина Шәвәлиева чыгышында. Ул шулай ук ГХАТ идарәсе вәкилләренең гаилә институтын ныгыту өстендә эшләвен, гаилә кыйммәтләрен популярлаштыруын билгеләп үтте. 

 “Ил күләмендә 10 меңнән артык ЗАГС хезмәткәре эшли. Билгеле инде, аларның күбесе хатын-кызлар. Татарстан Республикасында гражданлык актларын теркәү вәкаләте 2 кала округы, 43 муниципаль районга һәм 869 җирле үзидарәләргә тапшырылган. Бу өлкәдә республикада барлыгы 250 белгеч хезмәт куя”, – дип белдерде Альбина Шәвәлиева. 

Шунысы да мәгълүм, 2017 елның 18 декабрендә Россиядә ГХАТ идарәсе оешуга 100 ел тулачак. Шунлыктан, республиканың ЗАГС хезмәткәрләре көнен үткәрү бу көнгә билгеләнгән. Әлеге тәкъдимне парламент депутатлары бертавыштан диярлек кабул итте.
Татарстан Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев чыгышында 5-6 ноябрь көннәрендә Казанда узачак “Үзгәреш җиле” проектын телгә алды, әмма аңа карата үз бәясен бирүдән әлегә тыелды. 

“Мәдәният өлкәсендә халыкның күңелен кузгаткан быелгы иң зур вакыйгаларның берсе – Президентның татар эстрадасына үз бәясен биреп, аның киләчәк үсешенә юл күрсәтүе булгандыр. Моңа кадәр дә җәмәгатьчелек эстрада артистларының, эстрада җырчыларының тузга язмаган, мәгънәсез җырлары, ярымшәрә һәм зәвыксыз киемнәре, сәхнәдә үз-үзләрен тотышлары хакында канәгатьсезлек белдереп килде. Ә Президент канәгатьсезлек белдереп кенә калмады, бюджеттан тиешле акча бүлеп биреп, конкрет гамәлләр кылырга да кушты”, – диде депутат. 

Аның фикеренчә, “Үзгәреш җиле” дип аталган бу проектны шик астына алучылар да шактый күп. Ни өчен бу эш белән татар эстрадасына бернинди катнашы булмаган опера театры шөгыльләнә, ни өчен бу проектны гамәлгә ашыру татар җыр сәнгатен, татар моңын, татар рухын аңламаган-белмәгән башка милләт вәкилләренә, Мәскәү, Санкт-Петербургның кыйммәтле белгечләренә тапшырыла, дигән сорау борчый аны. 

“Сораулар бик күп, бәхәсләр кызганнан-кыза бара. Бюджеттан бүленгән финанс та шактый саллы, бу проектка бирелгән акча, мәсәлән, ярты миллионнан артык кешеле Чаллы шәһәрендәге дәүләт драма театрын өч ел яшәтергә һәм эшләтергә җитәр иде, диючеләр дә бар. Тумаган тайның билен сындырмас өчен, әлегә мин бу проектка бәя бирергә ашыкмыйм, – дип, Разил Вәлиев фикерләрен әйтүдән әлегә тыелып калды. – Концертны тамаша кылгач, сүзебезне кистереп әйтербез. Әгәр проект уңышлы чыгып, татар эстрадасы яңа биеклеккә, яңа баскычка күтәрелә алса, моның өчен күпме акча да кызганыч түгел. Берүк нәтиҗәсе генә сөенечле булып, бу “Үзгәреш җиле” проекты җилдән туган балага әверелмәсен, “Үзгәреш җиле”нә бюджеттан бүленгән акчалар җилгә очмасын иде”.
● 5 ноябрьдә Дәүләт Советы Рәисе Фәрит Мөхәммәтшин Россия Федерациясе Федераль Собраниясе Дәүләт Думасына Татарстаннан сайланган депутатлар катнашында оештыру утырышы үткәрде.

Иң элек парламент башлыгы 2012 елдан башлап Россия парламентына Татарстан вәкиле буларак сайланган депутатлар белән эшләү формасы табылуын әйтеп узды. Республика моннан соң да бу рәвешле эш итү ягында тора. Бу очракта сүз регион мәнфәгатен федераль дәрәҗәдә кайгырту, дәүләт программалары үтәлешен тәэмин итү турында бара. 

Утырыш барышында сүз республиканың федераль программаларда уңышлы катнашуын тәэмин итү максатыннан Дәүләт Думасы депутатларының республика министрлыклары һәм ведомстволары белән уртак эшен оештыру хакында барды. Татарстан Республикасыннан сайланган депутатларның эш юнәлешен билгеләү өчен ТРның икътисад министрлыгы тәгаенләнде. 

Фәрит Мөхәммәтшин депутатларны сайлаучылар белән эшләүгә аерым игътибар бирергә, округларда, В.Путинның һәм Д.Медведевның иҗтимагый кабул итү бүлмәләрендә һәрдаим очрашулар уздырырга чакырды. 

Дәүләт Советы Рәисе депутатларны Татарстанда уздырылган партия чараларында катнашырга һәм шул рәвешле “Бердәм Росссия” партиясе куйган максатларга ирешүдә активлык күрсәтергә өндәде. 

Дәүләт Думасы депутатлары Фәрит Мөхәммәтшинның теләк-тәкъдимнәрен хупладылар һәм республика сайлаучылары мәнфәгатен яклап эшләргә әзер икәнлекләрен әйттеләр. 

Татарстаннан сайланган депутатларның координаторы итеп Илдар Гыйлметдинов сайланды. 

Утырышта Татарстан Дәүләт Советының профиль комитетлары рәисләре катнашты. 

Соңрак Дәүләт Думасы депутатлары белән Татарстан Республикасы Президенты Рөстәм Миңнеханов очрашты. 
● 7 ноябрьдә Татарстан Дәүләт Советы Рәисе Фәрит Мөхәммәтшин танылган журналист һәм публицист, КНИТУ (КАИ) доценты, Дәүләт Советы матбугат хезмәтенең элеккеге җитәкчесе Любовь Агееваны 70 яшьлек юбилее белән котлады.

“Сезнең хезмәтегез, журналист биографиягез әлеге дата турында тирән ихтирам белән сөйләргә мөмкинлек бирә”, – диде парламент җитәкчесе Дәүләт Советында узган очрашуда. Чара барышында “Татарстан Республикасы: яңа тарих” (Фәрит Мөхәммәтшин һәм Любовь Агееваның автордашлыгында) җыентыгының дүртенче томын бастыруга әзерлек кысасында парламентаризмның үсеше һәм Татарстан Республикасының дәүләтчелеге оешу турында да сөйләштеләр. Очрашу ахырында Фәрит Мөхәммәтшин Любовь Агеевага Татарстан Президенты Рөстәм Миңнехановның Рәхмәт хатын тапшырды. 
● 7 ноябрьдә Татарстан Дәүләт Советы Рәисе Фәрит Мөхәммәтшин бүген “Үзгәреш җиле” татар җыры фестивале дипломантларына бүләкләр тапшырды. Тантана М.Җәлил исемендәге Татар дәүләт опера һәм балет академия театрында үткәрелде. 

Республика парламенты башлыгы фестивальне оештыручыларга һәм анда катнашучыларга рәхмәт әйтеп, фестиваль үткәрү идеясе “татар җырының абруен күтәрү, хәзерге заманда милли эстрадасының сыйфатын яхшырту әһәмиятенә игътибар иткән” Татарстан Президенты Рөстәм Миңнехановныкы булуын билгеләп үтте. 

Фәрит Мөхәммәтшин аның татар җыр сәнгатен иҗади җанландырып җибәрүдә уңышлы омтылыш буласына өмет белдерде: “Безнең чорда, XXI гасыр башында, татар халкының җыр сәнгатен яңа сыйфади дәрәҗәгә күтәрер вакыт җитте. Татар дөньясында гына чикләнмәстән, бу милли жанрны, башка халыклар, башка милләтләр дә татар җырын тыңласын һәм аның аша мәдәниятебезне, республикабызны белсен өчен, дөнья киңлегенә чыгарырга кирәк”, - диде ул. 

“Безнең өчен иң мөһиме – милли үзенчәлекне һәм җырның халыкчанлыгын югалтмау, - дип саный Фәрит Мөхәммәтшин. – Җырларның көйләре һәм сүзләрендә авторлык башлангычын сакларга һәм үстерергә кирәк”. Республика парламенты башлыгы фикеренчә, фестиваль татар халкының милли үсешенә һәм талантлы башкаручыларның яңа буыны иҗади яктан алга китешенә этәргеч булачак. 
● 8 ноябрьдә Татарстан Дәүләт Советы Рәисе Фәрит Мөхәммәтшин җи­тәкчелегендәге республика парламенты делегациясе Мәскәүгә ике көнлек эш сәфәре белән китте.

Ил башкаласында Татарстан вәкилләре – парламент җитәкчесе Фәрит Мөхәммәтшин, Дәүләт Советының Бюджет, салымнар һәм финанс комитеты рәисе Леонид Якунин, Икътисад, инвестицияләр һәм эшкуарлык комитеты рәисе Рафис Борһанов – “2017 елга һәм планлы 2018 һәм 2019 елларга федераль бюджет проекты параметрлары турында”гы парламент тыңлауларында катнашты.

Иртәгә исә Мәскәү шәһәре Думасында ике документны имзалау күздә тотыла. Татарстан Дәүләт Советы белән Мәскәү шәһәре Думасы арасындагы хезмәттәшлекне алга таба да үстерү турындагы һәм төбәкләрнең яшьләр палаталары арасында хез­мәттәшлек турындагы килешүләрне имзалау каралган. 
● 9 ноябрьдә Мәскәүдә Татарстан Дәүләт Советы һәм Мәскәү шәһәре Думасы арасындагы хезмәттәшлекне алга таба үстерү турындагы беркетмәгә имза салынды. Документка Татарстан парламенты башлыгы Фәрит Мөхәммәтшин һәм Мәскәү Думасы җитәкчесе Алексей Шапошников кул куйды. Әлеге чарада республика парламенты әгъзалары һәм Мәскәү шәһәре Думасының профильле комиссияләре җитәкчеләре катнашты. 

Документ имзаланганчы, бүген иртән Татарстан делегациясе Мәскәү шәһәре Думасы бинасы комплексы буйлап экскурсиядә булды, аның төп бинасы Гагарин утарында (элеккеге Яңа Екатерина хастаханәсе, ул XVIII гасыр һәйкәле санала) урнашкан. Биредә депутатлар һәм аппарат хезмәткәрләре кабинетлары урын алган, ә утырышлар залы, китапханә, журналистлар эшли торган бүлмә, конференцияләр заллары - заманча бинада, һәм алар үзара тоташтырылган. 

Документка кул кую чарасы алдыннан яклар Татарстанда һәм Мәскәүдә парламентаризм үсеше тәҗрибәсен уртаклашты. 

Алексей Шапошников парламент тарихы, аның структурасы, Россия башкаласының бюджеты формалашуы өстенлекләре турында сөйләде. Мәскәү шәһәре Думасында 45 депутат эшли, аларның 18е – һөнәри нигездә. Биредә «Бердәм Россия», КПРФ, «Родина» һәм ЛДПР – 4 партия фракциясе эшли. Утырышлар айга уртача ике тапкыр уздырыла. 

Фәрит Мөхәммәтшин, үз чиратында, Татарстан белән федераль үзәк арасындагы үзара мөнәсәбәтләр урнашуның катлаулы чоры, Татарстан Республикасы дәүләт суверенитеты турында Декларация һәм Татарстан Республикасы Конституциясе кабул ителүе, вәкаләтләрне бүлешү турында килешү имзалануы хакында сөйләде. Татарстан Дәүләт Советы Рәисе парламент структурасындагы комитетлар һәм комиссияләр, шулай ук милләтара мөнәсәбәтләр, мәдәният, мәгариф өлкәләрендә дәүләт сәясәте турында мәгълүмат бирде, төбәк бюджетын формалаштыру аспектына игътибарны юнәлтте. 

Аннары югарыда әйтелгән берктемә имзаланды, анда Мәскәү шәһәре Думасының элеккеге Рәисе Владимир Платонов та катнашты. Документка кул куйганнан соң, Фәрит Мөхәммәтшин Владимир Платоновка ТР Дәүләт Советының “Парламентаризм үсешенә керткән өлеш өчен” билгесен тапшырды. 

Аерым алганда, мондый документ беренче тапкыр 1996 елда, икенчесе 2011 елда төзелгән иде, монысы соңгы 20 елда өченче килешү булды. 

Моннан тыш, бүген шулай ук Мәскәү шәһәре Думасы каршындагы Яшьләр палатасы белән ТР Дәүләт Советы каршындагы Яшьләр иҗтимагый палатасы арасында хезмәттәшлек һәм уртак эшчәнлек турында килешү яшьләр парламентлары җитәкчеләре тарафыннан имзаланды. 

Соңрак Фәрит Мөхәммәтшин Мәскәү шәһәре Думасының шәрәфле кунаклар китабына: “Уңышлы эшчәнлек һәм социаль-икътисади үсештә, шулай ук сайлаучылар бәрабәренә яңа чишелешләрне уртак эзләүдә зур уңышлар телим”, - дип беренче язмасын теркәп калдырды. 

 “Яңа Россиянең һәм аның субъектларының проблемаларын хәл итү юлларын эзләүдәге авыр процесста Мәскәү һәрвакыт алгы сызыкта булды. Ул социаль һәм сәяси тормышта югары дәрәҗәгә ирешкән мегаполис, - дип билгеләп үтте журналистлар белән аралашканда ТР Дәүләт Советы Рәисе. – Мәскәү шәһәре Думасы тәҗрибәсен без үзебезнең үсешебездә файдалана алабыз дип билгеләп куйдык. Тулаем алганда, парламентлар арасында элемтәләр урнаштырып, төбәкләр байый гына”. 

Алексей Шапошников төбәкләрдәге парламентлар белән үзара багланышлар төзүгә игътибар зурдан булуын таный. Мәскәү Думасы Рәисе итеп сайлангач та ул башлап Татарстанга килеп, ТР Дәүләт Советы эшенең үзенчәлекләре белән танышты. Аның фикеренчә, республика парламенты эшчәнлек оештыру дәрәҗәсе буенча, шул исәптән заманча инновацион чаралар файдалануда, Россия Федерациясе субъектлары арасында алдынгы булып тора. 
● 10 ноябрьдә Казанда ТР Мәдәният министрлыгы бинасында “Хәзерге заман шартларында дәүләтнең торыклылыгы буларак федерализм” темасына I Конституцион укулар узды. Чараны ТР Дәүләт Советы Рәисе Фәрит Мөхәммәтшин алып барды, аның эшендә Татарстанның Дәүләт Киңәшчесе Минтимер Шәймиев, ТР Югары Суды рәисе Илгиз Гыйләҗев, республиканың Конституция суды рәисе Фәрхәт Хөснетдинов, ТР Президент Аппараты җитәкчесе Әсгать Сәфәров һәм башкалар катнашты. 

Фәрит Мөхәммәтшин чарада катнашучыларга сәламләү чыгышы белән мөрәҗәгать итте. Ул узган елда Конституция судының 15 еллыгын билгеләп үткәндә, ел саен Конституцион укулар үткәрү тәкъдим ителгәнен искәртте. 

Фәрит Мөхәммәтшин 1992 елның 6 ноябрендә республика парламентының бертавыштан диярлек Татарстан Конституциясен булдыру турында тавыш биргәнен билгеләп үтте. "Конституциябезгә 24 ел тулды. Ул фундаменталь нигезләмәләрдән гыйбарәт, гражданнарның мәнфәгатьләрен яклау өчен ышанычлы гарант булып хезмәт итә", - дип белдерде Дәүләт Советы Рәисе. 

Татарстанның Дәүләт Киңәшчесе Минтимер Шәймиев үз чыгышында мәктәпләрдә, югары уку йортларында Татарстан Конституциясе нигезләре дәресен кертү кирәклеген билгеләп узды. 

“Шактый гына катлаулы чорны уздык. Без Татарстан Конституциясен Россия Федерациясенә караганда да иртәрәк кабул иттек, бу бер дә җиңел булмады. Узган елда Конституция судының юбилеен билгеләп үткәндә дә бу хакта сөйләгән идек”, – дип, Минтимер Шәймиев мәктәп баскычыннан ук, Конституциянең әһәмияте буенча белемне арттыруны башларга һәм еллык конституцион укуларны оештыру кирәклеген билгеләп узды. 

“Бу турыда Конституция кабул ителгән елларда сөйләү авыррак булыр иде. Хәер, ул вакытта да сөйләп була иде, ләкин ул вакытта әле заманалар тыныч түгел иде, күп әйбер үзгәрә алырлык иде. Тулаем алганда, мин безнең Конституция үзенең 25 еллыгын вакыт белән сыналган, гражданнарыбызның мәнфәгатьләрен үти һәм яклый алырлык документ халәтендә каршы ала дияр идем. Шуңа күрә мин киләчәктә Россия Федерациясе һәм Татарстан Конституцияләре нигезләрен өйрәнүне оештыруны тәкъдим итәр идем. Бу хакта Россия масштабларында да әйтелә, әмма конкрет эш күренми. Демократик үсештә балаларны һәм киләчәк буынны ничек итеп хокукый кырсыз тәрбияләмәк кирәк?! Без һәрвакыт моңа омтылдык. Демократик җәмгыять гражданнарның хокуклары һәм ирекләрен тәэмин итмичә була алмый. Юбилей сылтавы белән дә бөтен республика буенча мондый эшне уздырырга кирәк”, - дип, Дәүләт Киңәшчесе Татарстан Дәүләт Советы Рәисе Фәрит Мөхәммәтшинга мөрәҗәгать итте. 

Татарстанның Дәүләт Киңәшчесе ассызыклаганча, белемлелек ул, беренче чиратта, Конституцияне белүдә чагылыш таба. Ул ачыклык, хәбәрдарлык, аңлату җитмәү проблемасын да билгеләп үтте. “Конституция, төрле сәяси вакыйгалар белән бәйле бәйрәмнәрнең нинди сәбәп белән уздырылуын да белмибез, тарихи фактларны яшерә башлыйбыз. Гаммәви мәгълүмат чараларында да хәбәрдарлыкны арттыру зарур. Суверенитеттан берни калмады диючеләрне дә ишетергә туры килә”, – дип, Минтимер Шәймиев бу нисбәттән Конституциянең 1 нче маддәсен укып, эчтәлеген искәртте һәм аны беркем үзгәртә алмавын, бары тик Татарстан халыклары референдумы аша гына үзгәртү мөмкин булуын әйтте. “Бу хакта аз сөйлибез, бу турыда кычкырып сөйләргә кирәк. Суверенитет һәрвакыт 100 процент дәрәҗәдә була алмый. Килешү нигезендә чикләнгән вәкаләтләрдән тыш, калганыннан күкрәк киереп файдалана алабыз бит. Бу хакта укулар аша күбрәк сөйләргә кирәк”, – диде ул. 

Татарстан Дәүләт Советы Рәисе Фәрит Мөхәммәтшин конституцион укуларның ел саен уздырылачагын билгеләп үтте. Ул Минтимер Шәймиевне хуплап, мәктәпләрдә, югары уку йортларында хокукый белемне күтәрү кирәклеген ассызыклады. Моңарчы үткәрелеп килгән ачык дәрес, парламент дәресләре генә җитмәвен искәртте. “Безнең мәктәп, вузларда хокукый белем бирү географиясен киңәйтүгә уникаль мөмкинлегебез бар, чөнки Конституцияне эшләүдә катнашкан шәхесләр әле безнең арада исән-сау. Аларны да ачык дәресләргә чакырып булыр иде, моның буенча Мәгариф һәм фән министрлыгы белән сөйләшергә кирәк”, – диде. 

Моннан тыш, Фәрит Мөхәммәтшин, Президент Указы буенча, республиканың 100 еллыгына әзерлек программасы кысаларында да Татарстан халыкларының хокукый белемен арттыру мөмкинлекләрен барлап чыгып булуны билгеләп узды. 
● 10 ноябрьдә Казан Федераль университетының Идарә, икътисад һәм финанс институтында Дәүләт Советының Мкътисад, инвестицияләр һәм эшмәкәрлек комитеты ике чара үткәрде: Татарстан икътисадына чит ил инвестицияләре җәлеп итү өчен шартларны тагын да яхшырту турында “түгәрәк өстәл” һәм комитетның күчмә утырышы.

“Түгәрәк өстәл” форматындагы киңәшмәдә депутатлар, министрлык һәм ведомстволар вәкилләре, икътисады өлкәсендә эшләүче галимнәр катнашты. 

Чит ин инвестицияләрен үсеп килүче икътисадны тотрыкландыру өчен гадәттән тыш корал дтп бәяләп, комитет җитәкчесе хәзерге вакытта Россиягә килгән чит ил инвестицияләренең 95 проценты егермеләп регион тарафыннан үзләштерелүен билгеләп үтте. Нәкъ менә шул регионнар төрле яктан үсешкә ия дә инде. 

Чит ил инвестицияләрен җәлеп итү һәи Татарстан икътисадына хезмәт иттерү юнәлешендә үз ведомстволарының эшчәнлеге турында “түгәрәк өстәл”дә ТР Инвестиция үсеше агентлыгы җитәкчесенең беренче урынбасары Инсаф Галиев, ТР икътисад министрының беренче урынбасары Рөстәм Сибгатуллин һәм ТР сәнәгать һәм сәүдә министры урынбасары Алмаз Хөсәенов сөләделәр. 

Әлеге тема турында фикер алышуларда катнашкан депутатлар хосусый-дәүләт партнерлыгын активрак куллану, дөнья күләмендә танылган компанияләр белән тыгызрак эшләү,административ киртәләрне киметү зарурилыгына басым ясадылар. 

“Түгәрәк өстәл” йомгаклары нигезендә республика хөкүмәтенә һәм аерым министрлыкларга рекомендацияләр кабул ителде. 

Аннары комитет утырышы булды. Көн тәртибендәге төп сорау “Татарстан почтасы” дәүләт предприятиесен реформалау турында иде. Әлеге вәзгыять турында мәгълүмат белән предприятие җитәкчесе Регина Кузнецова чыгыш ясады. Ул “Татарстан почтасы”н хосусыйлаштыру аның хокукый формасын һәм оештыру структурасын заманча икътисад таләпләренә туры китерү өчен эшләнә, дип белдерде. Аның фикеренчә, әлеге адым инвесторларны кызыксындыру һәм почта бүлекчәләрен технологик яңарту мөмкинлеге бирәчәк. 

Бу сорау буенча фикер алышуларда комитет җитәкчесе Рафис Борһанов, аның урынбасары Марат Галиев, депутатлар Илгиз Салихов һәм Мөнир Гайнуллов катнаштылар. 
● 10 ноябрьдә Казанда Эчке эшләр органы хезмәткәрләре үзләренең һөнәри бәйрәмен билгеләп үтте. Чарада Татарстанның Премьер-министры Илдар Халиков, ТР Президенты Аппараты җитәкчесе Әсгат Сәфәров, ТР буенча баш федераль инспектор Ренат Тимерҗанов, Татарстанның эчке эшләр министры Артем Хохорин һәм башкалар катншты. Тантанада катнашучыларны Татарстан Республикасы Президенты һәм республика җитәкчелеге исеменнән ТР Дәүләт Советы Рәисе Фәрит Мөхәммәтшин тәбрикләде. 

Парламент башлыгы үз чыгышында киләсе елга Совет милициясе оешуга 100 ел тулачагын искәртеп узды. Шулай ук Татарстан Эчке эшләр министрлыгын җитәкләгән шәхесләрне дә искә алды. 

– Ил буйлап барган реформалар Эчке эшләр министрлыгын да урап узмады, – диде ул. – Бу үзгәрешләр сезне дә алҗыткандыр. Исемнәр үзгәртү, бер хезмәтне икенчесенә кушу, аннан соң тагын кире үзенә кайтару дисеңме, төрлесе булды. Болар барысы да системаны ныгытмый, ә таушалта гына. Вакыт-вакыт исә проблемалар да тудыра. Шулай булса да министрлык аларны дөрес итеп чишә белә. Милицияме ул, полицияме – вазыйфалары бер үк кала бирә, – диде. 

Дәүләт Советы Рәисе бу тармакта хезмәт итүче хатын-кызларның (алар личный составның 20% ын тәшкил итә) хезмәтен аеруча югары бәяләде. Шулай ук офицерларның һәм полиция хезмәткөрләренең тормыш иптәшләренең бу нисбәттән керткән өлешләрен әйтеп, гаиләләргә иминлек һәм сәламәтлек теләде.

Соңыннан Фәрит Мөхәммәтшин аеруча югары хезмәт уңышларына ирешкән полиция хезмәткәрләренә  дәүләт бүләкләрен тапшырды. 

Чарда катнашучылар хезмәт вазыйфаларын үтәгәндә һәлак булган иптәшләрен бер минутлык тынлык белән искә алдылар. 
● 11 ноябрьдә Казанда “Корстон” комплексында Россия политологлар җәмгыятенең II съезды башланды. Аның эшендә Татарстан Дәүләт Советы Рәисе Фәрит Мөхәммәтшин катнашты.

Съездга “Россия сәясәте: үзгәрүчән дөньяда көн тәртибе” темасына сөйләшү өчен Россиянең барлык төбәкләреннән, шулай ук Бразилия, Беларусь, Молдова, Бөекбритания, Франция һәм тагын дистәләп илдән хакимият органнары вәкилләре һәм фәнни хезмәткәрләр – барлыгы 400дән артык кеше килгән. Съезд эшен КФУ ректоры Илшат Гафуров алып барды. 

Съезд 13 ноябрьгә кадәр үткәреләчәк. Аның кысаларында, хәзер уздырыла торган пленар утырыштан тыш, түгәрәк өстәлләр, тематик секцияләр була. Аларны үткәрү урыны буларак, “Корстон” комплексыннан кала, КФУның төп бинасы һәм физика корпусы, Н.И.Лобачевский исемендәге фәнни китапханәсе, Татарстан халыкларының Дуслык йорты сайланган. 

Үзенең сәламләү чыгышында республика парламенты башлыгы съездны оештыручыларга аны уздыру өчен нәкъ менә Татарстанны сайлаганнары өчен рәхмәт әйтте. “Бары бер нәрсәне – нормаль һава торышын тәкъдим итә алмадык, калганнары барысы да съезд уңышлы узсын өчен әзер”, – диде ул шаяртып, һәм дөньяның 20ләп иленнән килгән политологларның барысы да аның шаяртуын бәяләде. 

Россиядә политология тарихын кыскача барлап, Фәрит Мөхәммәтшин ”Россия төбәкләре белән көчле” дигән позициядә торуын билгеләп үтте. Ә төбәкләргә, бигрәк тә Татарстан кебек күп милләтлеләргә, этнополитолог һәм гамәли политолог кебек белгечләр җитми. Эшчәнлеген алып барган сәясәтчеләр, Фәрит Мөхәммәтшин аларны политологларның эш нәтиҗәләрен төп кулланучылар дип атады, бүген ил төбәкләре арасында, төбәкләр һәм федераль үзәк, шулай ук башка дәүләтләрнең чик буе төбәкләре арасында мөнәсәбәтләр кору мәсьәләсендә тәгаен тәкъдимнәргә һәм яңа схемаларга, стратегияләргә җитди ихтыяҗ тоя. 

Фәрит Мөхәммәтшин съездда катнашучыларга Татарстан Президентының сәламләвен укыды һәм Рөстәм Миңнехановның АКШ белән эшлекле мөнәсәбәтләрне урында җайга салу юнәлешендә эшләвен билгеләп үтте. 
● 11 ноябрьдә Татарстанның Чуваш милли-мәдәни автономиясе Казанның Халыклар дуслыгы йортында отчет-сайлау конференциясе уздырды. Аның эшендә ТР Дәүләт Советы Рәисе, Татарстан Халыклары ассамблеясе советы рәисе Фәрит Мөхәммәтшин, һәм Чувашстан Дәүләт Советы Рәисе Валерий Филимонов катнаштылар.

Татарстан җитәкчелеге исеменнән делегатларны сәламләп, Фәрит Мөхәммәтшин Чуваш милли-мәдәни автономиясенең Татарстанда халыклар дуслыгын тәэмин итүгә зур өлеш кертүен билгеләп үтте. “Татарстанда хәзер 170 милләт вәкиле яши, - диде ул. – Халык саны буенча өченче урын тоткан чувашлар шушы тату гаиләдә үзләренең гореф-гадәтләрен, телләрен сакларга омтылу, хезмәт сөючәнлек, җәмгыять тормышында актив катнашу кебек матур сыйфатлары белән аерылып торалар. Сез халык бәйрәмнәрен аеруча матур уздырасыз, газеталар чыгарасыз, мәктәпләрегез яхшы гына эшләп килә. Бу эш-гамәлләрнең уңышында автономиянең өлеше бик зур”. 

Чувашстан Республикасыннан мөхтәрәм делегациянең конференциягә килүен Фәрит Мөхәммәтшин чувашларның Татарстандагы диаспорасына карата зур игътибар дип бәяләде. Аның фикеренчә, күрше республикаларның хезмәттәшлеге киләчәктә дә ышанычлы үсештә булачак. 

Чувашстан Дәүләт Советы Рәисе Валерий Филимонов үз чыгышында Татарстан җитәкчелегенә чуваш диаспорасына һәр яклап ярдәм күрсәткән өчен рәхмәт белдерде һәм толерант җәмгыять төзү өлкәсендә Татарстанның барлык күршеләре өчен үрнәк булуын билгеләп үтте. 

Конференциядә шулай ук Чувашстанның Мәдәният, милләтләр һәм архив эшләре буенча министры Константин Яковлев чыгыш ясады. Татарстанлыларга ул яхшы таныш – унбиш ел ТР Чуваш милли-мәдәни автономиясен җитәкләде. 

Аннары автономиянең яңа җитәкчесен сайлау булды. Делегатлар бу урынга ТР Дәүләт Советы депутаты Дмитрий Самаренкинны сайладылар. 
● 14 ноябрьдә Казанда журналистлар арасында Россия күләмендә уздырылган “Күпкырлы Россия" конкурсының җиңүчеләрен бүләкләү тантанасы узды. Гран-прины “Татарстан” радиосы журналисты алды. 

Тантаналы чарада катнашучыларны бәйгенең жюри әгъзалары исеменнән Республика басма һәм массакүләм коммуникацияләр агентлыгы җитәкчесе Айрат Зарипов Һәм ТР Дәүләт Советы Рәисе урынбасары, Татарстан журналистлар берлеге рәисе Римма Ратникова сәламләделәр. «Халыклар һәм диннәр арасында мөнәсәбәтләрне яктырту өлкәсендә башкарган эшләрегез, әлеге бәйгегә җибәргән язмаларыгыз өчен зур рәхмәт сезгә, - диде Римма Ратникова үз чыгышында, - Әлеге теманы ачу өчен ихлас булу кирәк. Сезнең бу нисбәттән тойгыларыгыз, кичерешләрегез тәкъдим ителгән эшләрдә ачык чагыла. Журналистлар күзлеге аша без күршеләребезнең ничек яшәвен күрәбез, Россиядә яшүче милләтләрне ниләр борчуын, бу өлкәдә нинди мәсьәләләрне хәл итү зарурлыгын аңлыйбыз. Бу бәйге озын гомерле булыр дип ышанам”. 

«Телесюжетлар циклы» номинациясендә җиңүчеләрне Милләтләр эше буенча федераль агентлык киңәшчесе Алла Семенышева тәбрикләде. Икенче урынга Самара өлкәсенең «Губерния» телерадиокомпаниясе, өченче урынга Удмурт Республикасының «Можга» телерадиокомпаниясе лаек булды. 

«Телепроект» номинациясендә беренче урынны «НТВ-Центр» ААҖ яулады, икенче урынны Төмән өлкәсеннән «ЯТВ» мәгълүмат агентлыгы һәм Кабардин-Балкар Республикасының «Нальчик» радиотелевидение компаниясе, өченче урынны Татарстаннан “Яңа гасыр” һәм Кемерово өлкәсеннән «Эфир-Т» телерадиокомпанияләре бүлештеләр. 

ТР Дәүләт Советы Рәисе урынбасары, Татарстан журналистлар берлеге рәисе Римма Ратникова «Басма матбугатта публикацияләр циклы” номинациясендә җиңүчеләрне тәбрикләде. Беренче урынны «Туапсинские вести» газетасы редакциясе (Краснодар өлкәсе) алды. Икенче урын өчен дипломнар «Северяне» халык журналы” редакциясе (Төмән өлкәсе) журналистлары Марина Лангортовага һәм Ольга Лобызовага бирелде. «Казан утлары» журналы өченече урынны алды. 

Ватаным Татарстан" газетасы корреспонденты Гөлинә Гыймадова "Интернет-ММЧда материаллар циклы" номинациясендә беренче урынны алды. "Республика Татарстан" журналисты Фәридә Якушева шул ук номинациядә икенче урынны алды. Өченче урын Тула өлкәсенең “Тула” телеканалына бирелде. Аларны Татарстан Республикасы Президенты Аппараты җитәкчесе урынбасары, Президентның Эчке сәясәт мәсьәләләре Департаменты җитәкчесе Александр Терентьев котлады. 

"ММЧда балалар-яшүсмерләр өчен белем бирү проектлары" номинациясендә җиңүчеләрне Татарстан Республикасы Дәүләт Советы депутаты, ТР Халыклар дуслыгы йорты җитәкчесе Ирек Шәрипов тәбрикләде. 

Бәйгенең иң төп бүләге “Гран-при”ны бирү тантананың иң дулкынландыргыч мизгеле булды. Аны тапшыру өчен сәхнә түренә ТР Дәүләт Советы Рәисе, Татарстан халыклары ассамблеясы советы рәисе Фәрит Мөхәммәтшин чакырылды. Гран-при “Татарстан” радиосында илле елдан артыграк чыгып килүче “Идел белән Урал арасында” проектына бирелде. Радиотапшыру төрле юнәлешләрне, шул исәптән халыкара мөнәсәбәтләрне дә тирән яктырта, ул Идел буеның 7 регионына тарала. Бүген әлеге тапшыруны журналист Йолдыз Крепостина алып бара. 

Фәрит Мөхәммәтшин тантаналы чарада катнашучыларны ТР Президенты Рөстәм Миңнеханов, Дәүләт киңәшчесе Минтимер Шәймиев, Татарстанның Дәүләт Советы һәм Хөкүмәте исеменнән тәбрик итте. «Татарстан Республикасы моннан 9 ел элек лет “Күпкырлы Россия" бәйгесен уздыру нияте белән чыккан иде. Безнең күмилләтле һәм төрле диннәрдәге халыклар яшәгән илебез чәчәк атсын өчен үзара аңлашып дус яшәү бик тә мөһим. Әгәр үзара аңлашу булмый икән, үсеш тә булмаячак», – диде парламент башлыгы. Ул бу четерекле темага тотынган каләм әһелләренең аеруча игътибарлы һәм ихтирамлы мөнәсәбәттә булырга тиешлегенә дә басым ясады. 

Быелгы конкурска Россиянең 52 регионыннан 1850 эш тапшырылган. Конкурс алты номинация буенча үткән. Бәйгенең төп максатлары - җәмгыятьтә милләтара мөнәсәбәтләрне һәм килешеп яшәү рәвешен формалаштыру, гражданлык-патриортик рух тәрбияләү. 
● 15 ноябрьдә Фәрит Мөхәммәтшин җитәкчелегендәге татар телен һәм татар әдәбиятын үстерүгә ярдәм советы утырышында Россия халыкларының бүгенге прозасы антологиясенә тәкъдим итү өчен татар язучылары һәм аларның әсәрләре сайлап алынды. 

Әлеге сериядән бу тупланма инде өченче китап булачак. Өч антологияне бастырып чыгару Россия Федерациясе халкының милли телләрен саклаудагы федераль программа ярдәмендә тормышка ашырыла. Август аенда совет шундый ук рухтагы антология өчен бүгенге заман милли поэзиясе һәм балалар әдәбияты буенча материаллар юллаган иде. Мөгаен, киләсе елда Россия халкының бүгенге көн публицистикасы һәм драматургиясе антологиясе дә дөнья күрер.

Татарстан парламенты башлыгы Фәрит Мөхәммәтшин билгеләп үткәнчә, текстларга карата таләпләр бик кырыс булган. Авторларның әсәрләре 2 биттән, 80 мең билгедән артмау шарт итеп куела. Редакция советына тәкъдим ителгән 25 авторның 3 се генә әсәрләрен русчага тәрҗемә итеп, антологиядә бастыру мөмкинлеге бирелә. 

Татарстан Дәүләт Советы Рәисе ТР Мәдәният министлыгына һәм республиканың Фәннәр академиясенә әсәрләрнең тәрҗемәләрен сыйфатлы итеп эшләргә, авторларның үзенчәлеген һәм тәрҗемәчеләрнең дә карашларын истә тотарга кирәклеген ассызыклады. Киләчәктә заманча драматургия һәм заманча публицистика әсәрләре кергән антология бастыру күздә тотыла. Антологияләр Россия Федерациясе халыкларының милли телләренә ярдәм итү. 

Бүгенге көндә 25 язучыдан өч авторның дүрт әсәре сайлап алынды. Таләпләр бик катгый: текст 2 табактан һәм 80 мең билгедән артмаска тиеш. Һәр әсәр Татарстан Мәдәният министрлыгы һәм Фәннәр академиясе тарафыннан рус теленә тәрҗемә ителергә тиеш һәм алар нәкъ шул телдә басылачак та. 

Антологиягә редакция советы әгъзалары бертавыштан Марсель Галиевнең «Атилла рухы» («Дух Атиллы»), Рөстәм Галиуллинның «Ата hәм ул» («Отец и сын») һәм «Дивана» («Дурачок»), Нәбирә Гыйматдинованың «Киләчәк» («Будущее») әсәрләрен тәкъдим итте. 
● 15 ноябрьдә Дәүләт Советының законлылык һәм хокук тәртибе комитеты утырышында халык дружиналары һәм алар катнашында җәмәгатьчелек тәртибен саклауны оештыру мәсьәләсе каралды. Утырышны комитет рәисе Шакир Яһүдин алып барды.

Утырыш барышында билгеле булганча, әлеге дружиналар ярдәмендә Татарстанда быел 196 җинаять эше ачылган, 12 меңләп административ хокук бозу бетерелгән. Узган елның шул вакыт аралыгында 141 җинаять эше ачылып, 7173 административ хокук бозу юк ителгән булган.

Министрлар Кабинетының административ һәм хокук тәртибе органнары җитәкчесе,  Татарстанда халык дружиналары эшчәнлеген координацияләү буенча Республика штабы рәисе Рөстәм Кадыйров билгеләп үткәнчә, көн саен җәмәгать тәртибен сакларга 520 халык дружинасы чыга. Гомумән алганда, республикада хәзергә 1394 халык дружинасы теркәлгән. Аларда 17344 кеше исәпләнә. Шул исәптән, предприятиеләр һәм оешмалар составында 204 дружина (3555 кеше), белем бирү, сәламәтлек саклау, мәдәният һәм спорт өлкәсендә 388 дружина (3937 кеше), гражданнарның яшәү урыны буенча 802 дружина (9852 кеше) теркәлгән. 

2015 елдан алып, ел саен халык дружиналарын матди-техник яктан тәэмин итү, аларны иминиятләштерү һәм матди кызыксындыру чаралары өчен 8 млн 404 мең сум акча бүлеп бирелә. 

“Шул ук вакытта 34 халык дружинасы эшчәнлеген туктатты, 19 сы бу елның 10 аенда”, - диде Рөстәм Кадыйров. 
● 15 ноябрьдә республика парламентының Мәгариф, мәдәният, фән һәм милли мәсьәләләр комитеты утырышында депутатлар Татарстан халыклары милли костюмы (яки милли киеме) көнен булдыру хакында фикер алышты. Утырышны комитет рәисе Разил Вәлиев алып барды. 

Милли кием көнен кайсы датада уздырырга дигән тәгаен карар кабул ителмәде. Кайбер депутатлар 30 августта уздырырга дигән фикерләр әйттеләр. 

Татарстан мәдәният министрының беренче урынбасары Эльвира Камалова фикеренчә, кулдан эшләнелгән эксклюзив әйберләр ясаучыларга гына ярдәм итеп калмыйча, милли костюмнар җитештереп сатуны да әйләнешкә кертү кирәк. 

“Заманча татар җәмгыятенә, бигрәк тә аның прогрессив өлешенә − эшмәкәрләр, иҗади һәм фәнни элитасы өчен үзләренең татар булуларын күрсәтә һәм милли костюм билгеләре булган әйберләр кирәк. Бу эшләрнең параллель рәвештә бөтен дөнья күләмендә баруын без барыбыз да яхшы беләбез. Татарстанда да милли киемнәрне, беренче чиратта, билгеле, татар костюмнарын һ.б. халыкларның милли костюмнарны популярлаштыру өчен күп нәрсә эшләнелә. Грантлар ярдәмендә татар, рус, чуваш милли киемнәрен җитештерү, милли аяк киемнәре тегү, баш киемнәрен ясау җайга салына. 2013 елдан алып кына да әлеге эшкә 7 млн сумнан артык акча бүлеп бирелгән һәм 24 җитештерүче грант откан”, - диде урынбасар. Әмма шуңа да карамастан, татар милли бизәкләре төшерелгән өс кименәре, баш киеме, аяк киеме чыгаручылар юк.

“Милли бизәкле әйберләр ясаучылар, беренче чиратта, эксклюзивлык һәм югары сәнгать әсәрен тудыруны максат итеп эш итә. Бу массаның ихтыяҗын канәгатьтәндерә алмый”, - дигән фикердә Эльвира Камалова. 

Ул шулай ук милли костюмнарны популярлаштыруда күргәзмәләр ярдәм итәр, дип фаразлый. “Республика җитәкчелегенең чит илләргә эшлекле сәфәрләре вакытында милли костюмнар күргәзмәләре оештыру да бик кызыклы булыр иде”, - дип нәтиҗә ясады министр урынбасары. 

Аның фикеренчә, сыйфатлы, әмма урта хәлле кеше сатып ала алырдай, милли бизәкле әйберләр юк диярлек. “Йә ул искиткеч кыйммәт һәм син милли бизәкле әйбер сатып алам дисәң, күп акчалар калдырырга мәҗбүр буласың, яисә инде бөтенләй Кытайда эшләнелгән кием-салым тәкъдим ителә. Әмма урта хәлле кеше сатып алырдай, югары сыйфатлы андый әйбер табуы бик авыр”, - ди Э.Камалова. 

“Ак калфак” бөтендөнья татар хатын-кызлары иҗтимагый оешмасы җитәкчесе Кадрия Идрисова фикеренчә, халык милли кием һәм фольклор киемнәре арасында аерма барлыгын күрми, белми. 

Милли киемнәрне популярлаштыруда җитәкчеләрнең фәрманын көтеп ятасы түгел, бу эш буенча иҗтимагый оешмалар эшләргә тиеш, ди ул. Мисалга Кадрия Идрисова “Ак калфак”ның 65 филиалында үткәрелгән аш-су буенча мастер класслар, форумнарга калфаклардан килүне, балага исем кушу, бишек туйлары кебек гадәтләрне кире кайтаруга багышланган чаралар үткәрүне китерде. 

“30 ноябрь көнне Азнакайда сандык туе үткәрәчәкбез. Ник дигәндә, кызлар хәзер кияүгә гардероб белән чыга башлады. Сандыкның нинди мәгънәгә ия икәнен өйрәнәбез, фотосурәтләр җыябыз. Яшьләрдә, балаларда бу омтылыш уянды, хәзер аны үстерәсе, күтәреп кенә аласы калды”, - ди Кадрия Идрисова һәм һәр милләтнең үз киемен популярлаштыруы мөһим дигән фикерен җиткерде. 

Комитет әгъзасы, В.И.Качалов исемендәге Казан дәүләт Зур рус драма академия театры сәнгать җитәкчесе Александр Славутский фикеренчә, милли киемнәрне популярлаштыру өчен конкурслар уйлап табарга, Европа костюмы белән милли киемнәрне синтезларга кирәк. 

“Бер түбәтәй белән генә мәсьәләне хәл итеп булмый. Бу бик авыр эш, билгеле. Моның өчен җитди модельерларны җәлеп итәргә, бәйгеләр үткәрергә кирәк. Татар милли заманча киемнәренең матур булуы мөһим. Чиста милли кием белән генә йөреп булмый. Европа киемнәре белән милли бизәкләрне берләштереп тегәргә кирәк”, - ди ул.

Комитет әгъзасы, Татарстан халыклары дуслыгы йорты җитәкчесе Ирек Шәрипов бу мәсьәләне чишү буенча үз фикерләре белән бүлеште. 

“Узган ел милли костюмны популярлаштыру буенча без Пермь өлкәсендә бик матур мисалга тап булдык. Анда милли киемнәр кигән җитәкчеләрнең фотолары белән календарь эшләгәннәр. Алар арасында фин-угор халыклары, руслар, татарлар һ.б. милләт вәкилләре бар иде”, - диде Ирек Шәрипов. 

Комитетның Экспертлар советы җитәкчесе, тарихчы, ТР Фәннәр академиясе академигы Индус Таһиров милли костюмны популярлаштыру бик мөһим һәм кирәкле эш икәнен ассызыклады. 

“Костюм ул — кеше хакында фикер йөртү. Костюм аша халыкның күңеленә үтеп керәләр. Халык күңеле исә ул — дәүләтнең хәле. Шуңа да бүген без фикер алыша торган мәсьләлә ул экзотика түгел. Татарлар, яки руслар өчен генә дә кирәк әйбер түгел, гомумән, бөтен Россия өчен кирәк. Бу халыкның рухи халәте. Әгәр рухи халәт җимерелгән икән инде, дәүләтнең киләчәге юк. Костюмнарны пропагандалау бик дөрес эш”, - диде И. Таһиров. 
● 16 ноябрьдә  Татарстан Халыклары дуслыгы йортында “Халыклар дуслыгы — Татарстан байлыгы” форумының пленар утырышы узды. Анда ТР Дәүләт Советы Рәисе, Татарстан Халыклары ассамблеясы җитәкчесе Фәрит Мөхәммәтшин, “Росмолодежь” федераль агентлыгының төбәк белән эшчәнлек идарәсе җитәкчесе Екатерина Драгунова, Яшьләр эшләре буенча федераль агентлык җитәкчесе ярдәмчесе Денис Заварзин, ТР Президенты Аппаратының Милли сәясәтне гамәлгә ашыру идарәсе җитәкчесе Данил Мостафин, ТР яшьләр эшләре һәм спорт минитсры урынбасары Рөстәм Гарифуллин һ.б. рәсми затлар катнашты. 

Дүртенче тапкыр үткәрелә торган быелгы форум дүрт юнәлештә эш алып бара. Алар арасында – милли-тарихи квестлар уйлап табу белән бәйле мәйданчык, интернетта милләтара мөнәсәбәтләрнең чагылышы буенча фикер алышу мәйданчыгы, милли-мәдәни, белем бирү, спорт акцияләрен үткәрү буенча юл картасын төзү өчен мәйданчык, интернетта милләтчелек һәм экстремизмны профилактикалауга багышланган мәйданчык бар. 15 ноябрьдә эшли башлаган форум җомгага, ягъни 18 ноябрьгә кадәр дәвам итәчәк. Анда барлыгы 180 кеше катнаша. 

Форум вәкилләре каршында чыгыш ясаганда Фәрит Мөхәммәтшин дуслык, татулык, тынычлыкның мөһимлеген искәртте. 

“Без сезнең белән күп милләтле Россия дәүләтенең милли сәясәтен тормышка ашыру буенча берүк эш алып барабыз. Республикабыз Президенты Указы нигезендә милли сәясәт буенча дәүләт программасын тормышка ашыруда күп факторлар, күп йөзләр катнаша һәм алар тынычлык, бердәмлек, дуслыкны саклап калу өстендә эшли. Шуннан да кыйммәтрәк әйбер юктыр”, – диде Фәрит Мөхәммәтшин. 

Дәүләт Советы Рәисе Татарстанда ачылган 5 Халыклар дуслыгы йортларына республика Президенты Рөстәм Миңнеханов ярдәме белән яңа автобуслар тапшырылачагын хәбәр итте. 16 урынлы, Татарстанда җыелган автобусларны иҗтимагый оешмаларга икенче атнада тапшыру планлаштырыла. 

“Безнең күп телле, күп мәдәниятле, күп милләтле булуыбыз — илнең үзенчәлекле байлыгы. Татарстан халыкларының яшьләр ассамблеясы каршында яңа максатлар куела. Бу эшчәнлекне, шул ук күләмдә республиканың муниципаль районнарына “төшерү” кирәк”, – диде Фәрит Мөхәммәтшин. Ул бу мәсьәләне пленар утырыштан соң журналистлар белән аралашу барышында да күтәрде. 

“Мин яшьләр ассамблеясының эше белән канәгать булып бетә алмыйм. Эшләре бар, эшләре күп. Күбесенчә бу эш үзәктә − Казанда, шушы яшьләр ассамблеясының офислары булган җирдә бара. Мин бүген аларга яңа бурыч куйдым: яшьләр белән эшләү даирәсен киңәйтергә кирәк. Муниципаль районнарда, муниципаль шәһәрләрдә эшне көйләү мөһим”, – диде Фәрит Мөхәммәтшин. 

Екатерина Драгунова әйтүенчә, милли мәсьәләләрне хәл итүдә Татарстан барысына да үрнәк булып тора. “Мин Россия Федерациясенең күп субъектларында булам. Әмма Татарстандагы кебек мондый үзенчәлекле тәҗрибә башка бер кайда да юк. Гәрчә бик күп милләтләрне үзенә алган республикалар булса да. Яшьләр белән шулай системалы эшләү, аларга аралашу өчен мөмкинлекләр генә түгел, ә урын да биргән Халыклар дуслыгы йортлары бик аз”, – диде ул чыгышында. 

Екатерина Драгунова билгеләп үткәнчә, Россиядә, соңгы халык санын алу мәгълүматлары буенча, 146 миллион кеше яши. Бу – 193 милләт дигән сүз. Татарстанда гына да 173 милләт вәкиле гомер итә. Россиядә хәзерге вакытта рәсми рәвештә 33 телдә белем бирәләр, 59 тел рәсми рәвештә өйрәнелә. 

“Боларның күпчелеге Татарстанда урын алган, шуңа да мәдәниятара һәм милләтара диолог өчен бу үзенчәлекле мәйдан. Биредә, башка беркайда да гамәлгә ашырылмый торган проектлар тормышка ашырыла. Бу форум да төрле төбәкләрдән килгән яшьләргә аралашырга мөмкинлек бирә”, – дип ассызыклады Екатерина Драгунова. Рөстәм Гарифуллин билгеләп үткәнчә, әлеге форум яшьләр белән аралашу, аларның идеяларын, фикерләрен белү өчен яхшы мәйданчык. “Хәзер уйлап табылган идеяларыгызны безнең белән берлектә актив рәвештә тормышка ашыруыгызны телим”, – диде ул. 

Татарстан халыкларының яшьләр ассамблеясы җитәкчесе Тимур Кадыйров исә узып баручы елда башкарылган эшләргә йомгак ясады. 

Утырыш азагында милләтара мөнәсәбәтләрне җайга салу, республикада халыклар дуслыгын ныгыту, татулык булдыру өстендә эш алып баручылар һәм зур уңышларга ирешүчеләр бүләкләнде. 
● 17 ноябрьдә РТ Дәүләт Советы Рәисе урынбасары Юрий Камалтынов Татарстан җәмәгать судьяларына хезмәт таныклыкларын тапшырды. Тантаналы вакыйга традиция буенча республика парламенты бинасында үтте.

«Җәмәгать судьялары халыкка иң якыны, шунлыктан сезгә гять зур җаваплылык салына, – диде Камалтыйнов. – Соңгы вакытта кешеләрдә дөрсеслек төшенчәсе буенча сораулар күп туа, без моны сайлаучылар белән очрашканда нык сиздек. Кешеләр судка барыннан да элек дөреслек эзләп бара. Хакимлек белән акыл, җаваплылык һәм сыйфатлы итеп кулланыгыз. Үз эшегездә бары законнарга таянырга кирәк, биредә бернинди авторитет та роль уйный алмый», дип билгеләп үтте ул. 

Шулай ук Татарстан парламентында инде легендага әйләнгән вакыйганы искә алды. ТР Дәүләт Советы утырышларында кандидатураларны тәкъдим иткәндә дүрт чакырылыш депутаты Туфан Миннуллин җәмәгать судьяларына баручы кандидатлардан сез закон белән хөкем итәчәксезме, әллә намус беләнме, дип сорый торган булган. Һәм бу сорау һәркемне уйланырга мәҗбүр иткән. «Әйдәгез закон буенча хөкем итик, аннан намус сезне борчымас», – дип тәкъдим итте спикер урынбасары.

Бүген барлыгы ун судья таныклык алды. Алар Татарстанның төрле суд участокларыннан. Арадан дүртесе җәмәгать судьясын вазифасын беренче тапкыр башкаручылар. 
● 17 ноябрьдә Мәскәүдә РФ Дәүләт Думасының Торак сәясәте һәм торак-коммуналь хуҗалык комитеты түгәрәк өстәл уздырды. Утырышта РФ Дәүләт Думасы депутатлары һәм РФ Федерация Советы әгъзалары, башкарма хакимиятенең федераль органнар, РФ Генераль прокуратурасы, Россия иҗтимагый палатасы, Россия Федерациясе субъектларынан закон чыгару һәм башкарма органнар вәкилләре, шулай ук тармак белгечләре катнашты. Алар арасында ТР Дәүләт Советы икътисад, инвестицияләр һәм эшкуарлык комитеты рәисе Рәфис Борһанов булды. 

Утырышта коммуналь хезмәтләрне куллануда нормативларны билгеләүдә хокукый һәм икътисади аспектлар турында фикер алышу булды. 

“Көн тәртибенә чыгарылган сораулар илебезнең һәр кешесе өчен мөһим. Бүген торак челтәрләренең торышы да, климат шартлары да бер төрле булганда күрше төбәкләр белән норматив күрсәткечләре 2-3 тапкыр аерыла ала”, - диде РФ Дәүләт Думасы торак сәясәте һәм торак-коммуналь хуҗалык комитеты рәисе Галина Хованская үзенең чыгышында. 

Комитет рәисенең беренче урынбасары – Россия Дәүләт Думасында Татарстаннан депутат Александр Сидякин исәпләү җайланмаларын урнаштыруда эшләрне дәвам итәргә һәм төбәкләрдә дәүләт торак инспекциясе активлыган арттырырга кирәклеген ассызыклады. 

РФ Төзелеш министрлыгының Торак-коммуналь хуҗалык департаменты директоры Оксана Демченко исәпләү җайланмаларның күрсәткечләрен дистацион алуга юнәлтелгән проектларны гамәлгә ашыру мөһимлеге турында әйтте. Шулай ук торак инспекциясе кадрларының белемнәрен артыру мәсьәләсенә дә игътибар итте. 

Түгәрәк өстәлдә катнашучылар профильле органнар һәм оешмалар эшен җайга салуда комачаулый торган проблемаларны хәл итү турында фикер алышты.

● 17 ноябрьдә Социаль сәясәт комитеты утырышында депутатлар “Татарстан Республикасында адреслы социаль яклау турында”гы ТР законының 2 һәм 8нче маддәләренә үзгәрешләр кертү турында фикер алыштылар. Утырышны комитет рәисе Светлана Захарова алып барды. 

Республика Хезмәт, халыкны эш белән тәэмин итү һәм социаль яклау министрының беренче урынбасары Марат Гафаров аңлатуынча, закон проекты республика законын федераль закон белән яраклаштыру максатыннан эшләнгән. Аерым алганда, уку барышы вакытында балалар әти-әнисен яисә әтисе я әнисе генә булганда аны да югалтсалар, федераль закон нигезендә гарантияләргә ия булучы аерым категория гражданнар исемлегенә керәләр. Шулай ук РФ законы тарафыннан ятим балаларга һәм ата-ана кайгыртуыннан мәхрүм калган балаларга социаль ярдәм чаралары һәм дәүләт гарантияләре билгеләнгән.

Шуның белән бергә, һөнәри белем алуда яки эшче һөнәрләре буенча әзерлек вакытында, шулай ук дәүләт хезмәткәрләре һөнәренә көндезге бүлектә укыганда әлеге укучылар юлда түләүсез йөрергә хокуклы. 

«ТР Президенты кушуы буенча, республиканың закон проектында әлеге гарантия төп гомумбелем программалары буенча укучылар өчен дә саклана», – дип билгеләп үтте ул. 

Депутатлар закон проектын хупладылар, ул ТР Дәүләт Советы утырышында каралачак.

Марат Гафаров Татарстанда шушы категориягә керүче әти-әнисе яки аларның берсе үлгән 18 дән 23 яшькә кадәрге 45 яшь кеше барлыгын җиткерде. 

Республикада 1 гыйнвардан төп гомумбелем программалары буенча укучы ятим һәм ата-ана кайгыртуыннан мәхрүм калган балаларга аена 258 сум күләмендә субсидия билгеләнгән. 

Юл йөрүгә субсидия чыгымнары быелгы суммадан чыгып каралган – елына 139,3 мең сум фаразлана (258 сумнан 45 балага). Әлеге максатка акчалар республика бюджетыннан бүленә. 
● 18 ноябрьдә Бюджет, салымнар һәм финанс комитеты утырышында депутатлар “2017 елга һәм 2018-2019 еллар план чорына ТР бюджеты” турында закон проектын карап тикшерделәр. Утырышта ТР премьер-министрының беренче урынбасары Алексей Песошин һәм ТР Дәүләт Советы Рәисе урынбасары Юрий Камалтынов катнаштылар.

Көн тәртибендәге беренче сорауга күчеп, комитет рәисе Леонид Якунин бюджет турындагы закон проектына беренче укылышта кабул ителгәннән соң 364 төзәтмә кертелүен хәбәр итте. Шул исәптән хөкүмәттән – 357 төзәтмә, депутат Хафиз Миргалимовтан – 6 һәм депутат Рафаэль Юнысовтан – 1. 

ТР Финанс министры Радик Гайзәтуллин әлеге төзәтмәләр турында аңлатма бирде. Аның әйтүенчә, 2017 елда Татарстан бюджетына керемнең гомум күләме 178,07 млрд сум, чыгым 185,6 млрд сум, бюджет дефициты 7,6 млрд сум булыр дип планлаштырыла. 

ТР бюджетына керем күләме 2018 елга – 182,6 млрд сум, 2019 елга – 186,5 млрд сум , чыгым 2018 елга 196,1 млрд сум, шул исәптән расланган чыгым – 6,2 млрд сум күләмендә, 2019 елга – 201,6 млрд, шул исәптән расланган чыгым - 12,07 млрд сум дип фаразлана. 

Татарстан бюджеты дефициты 2018 елга - 13,5 млрд сум, 2019 елга - 15,1 млрд сум булыр дип көтелә. 

Искә төшерик: бюджет турында закон проекты 3 ноябрьдә беренче укылышта кабул ителгән. Ул вакытта керем 2017 елга - 166,8 млрд сум, 2018 елга – 172,2 млрд сум, 2019 елга – 176 млрд сум булыр дип планлаштырылган иде. Чыгымнар 2017 елга – 174,4 млрд сум, 2018 елга – 186 млрд сум, 2019 елга – 191,1 млрд сум дип каралган иде. ТР бюджеты дефициты 2017 елга – 7,6 млрд сум, 2018 елга – 13,5 млрд сум, 2019 елга 15,1 млрд сум тәшкил итәр дип фаразланган. 

Утырышта чыгыш ясап, КПРФ фракциясе җитәкчесе Хафиз Миргалимов үзе элегрәк керткән төзәтмәләрне кире алуы турында хәбәр итте. “Минем тәкъдимнәр хөкүмәт тарафыннан дәүләт программаларында исәпкә алынды”, - дип аңлатты ул. 

Комитет хөкүмәт төзәтмәләрен хуплады һәм Дәүләт Советына әлеге закон проектын икенче һәм өченче укылышта карарга тәкъдим итте. 

Министр ушай ук агымдагы елның 10 аенда бюджет үтәлеше турында да сөйләде. Татарстанның берләштерелгән бюджетына 10 айда салым һәм салым булмаган керемнәрдән 186,9 млрд акча җыелган. Алардан 60,3 млрд сум табышка салым, 49,9 млрд сум - физик затлар кеременә салым. Радик Гайзатуллин әйтүенчә, Татарстанның берләштерелгән бюджетына салым һәм салым булмаган керемнәрдән 9 айда164,9 млрд сум, ягъни еллык планның 79 проценты, җыелган. “Федераль бюджеттан кергән акчаларны исәпкә алып, гомум керем саны 183,9 сум тәшкил иткән”, - дип ассызыклады ул. ТР бюджетына салым һәм салым булмаган керемнәрдән 9 айда 136,7 млрд сум кергән, бу еллык планның 79 проценты. 

“Бюджетның үтәлеше ышанычлы бара” – дип билгеләп үтте ТР Дәүләт Советының Бюджет, салым һәм финанслар буенча комитеты Рәисе Леонид Якунин.
● 18 ноябрьдә Дәүләт Советында үткән матбугат конференциясендә Икътисад, инвестицияләр һәм эшмәкәрлек комитеты рәисе Рафис Борһанов торак-коммуналь хуҗалыгы өлкәсен көйләү өчен расланган тәртип бу өлкәдә үтә күренмәлеккә һәм ачыклык кертүгә ирешүгә юнәлдерелгән, шундый ук нәтиҗәләрне идарәче компанияләрдән дә көтәргә кирәк, дип белдерде. 

«Бу барлык исәпләү җиһазлары белән дистанцион идарә итүгә дә кагыла. Көндәлек мәсьәләләр һәр участокта бик тиз чишелергә тиеш: ресурс оешмалардан башлап хезмәт күрсәтүчеләргә һәм кулланучыга кадәр», – дип аңлатты ул. 

Рафис Борһанов сүзләренә караганда, республикада торак-коммуналь хуҗалыкка кагылышлы кабул ителгән дәүләт программалары, закон һәм норматив актлар бу тармак эшчәнлегенә уңай этәргеч ясый. 

Әлеге тармак 2020 елга кадәр Россия торак-коммуналь хуҗалыгы үсеше стратегиясе нигезендә эшләячәген билгеләп үтәргә кирәк. Ә ул Россия Хөкүмәте тарафыннан гыйнвар аенда расланган иде. Биредә эшчәнлек буенча төп юнәлешләр билгеләнгән. Аерым алганда, күпфатирлы йортлар белән идарә итү, капиталь ремонт, авария хәлендәге йортлардан күчерү фонды эшчәнлеге һәм башкалар билгеләнә. Шулай ук шәхси инвестицияләрне дә торак-коммуналь хуҗалыгы өлкәсенә тарту мөһим. 

Депутат янәдән коммуналь хезмәтләр куллану нормативлары мәсьәләсе кузгатылуын билгеләп узды. Бу атнада Дәүләт Думасында узган "түгәрәк өстәл" шуңа багышланган. Төрле төбәкләрдә еш кына шартлар бер үк булса да, нормативлар төрлечә. Рафис Борһанов фикеренчә, төбәкләрнең үзенчәлеге искә алынырга тиеш, әмма исәпләү җиһазларын кую эшен дәвам итәргә кирәк. 

 “Торак-коммуналь хуҗалыгы хезмәтләре өчен нормативлар буенча түләү системасына кире кайту инде үзен акламаячак, дип саныйбыз һәм бу фикерне төрле дәрәҗәдә якларга әзербез”, – дип белдерде ул. 

Татарстан төзелеш, архитектура һәм торак-коммуналь хуҗалык министрының беренче урынбасары Алексей Фролов күпфатирлы йортлардагы капиталь ремонтны искә алды һәм министрлык бу юнәлештә эшне мөмкин кадәр яхшыртачагын һәм заказчылар эшен каты контрольдә тотачагын җиткерде. Капиталь ремонтның үзкыйммәтен киметү буенча республика законына тиешле үзгәрешләр әзерләнүен дә җиткерде. 

Алексей Фролов сөйләвенчә, 2017 елның гыйнварыннан каты калдыклар буенча дәүләт вәкаләтләре төбәкнең муниципаль хакимиятенә күчә. Шунлыктан Татарстанда Министрлар Кабинеты карары белән территориаль схема булдырылган. Аның буенча ике – көнчыгыш һәм көнбатыш төбәк операторлары булачак. Бирегә шулай ук эшмәкәрләрне тарту да ниятләнелә. 

Ул шулай ук йортларның гомуми хаҗәтләрен торак хезмәтләре разрядына тапшыруга да каршы. Бу мәсьәлә дә "түгәрәк өстәл"дә күтәрелгән. "Без әлеге алымга каршы, чөнки аннан торак йортларда яшәүчеләр идарә компанияләренә контрольлек итә алмаячак", – диде ТР төзелеш, архитектура һәм торак-коммуналь хуҗалык министрының беренче урынбасары. 

Үз чиратында Татарстан икътисад минстры урынбасары Олег Пелевин дәүләт программаларына төбәк чыгымнарын өстәмә финанслауны әйтеп узды. Россия Финанс министрлыгы әзерләгән өстәмә финанслау тәртибенә үзгәрешләр кертүче закон проекты нигезендә, Татарстан федераль үзәктән гомуми чыгымнарның 37 проценты күләмендә субсидия алырга мөмкин.
● 19 ноябрьдә Габдулла Тукай исемендәге Әтнә дәүләт драма театры Чыңгыз Айтматов әсәре буенча сәхнәләштергән “Гүзәлем Әсәл” спектаклен караганнан соң, Татарстан Республикасының Дәүләт Советы рәисе Фәрит Мөхәммәтшин “Артистларның уйнаганын нәкъ менә шушы сәхнәдә карыйсым килде”, – диде. 

“Гүзәлем Әсәл”не Әтнә сәхнәсенә Г.Камал исемендәге Татар дәүләт академия театрында эшләүче Татарстанның халык, Россиянең атказанган артисты, 50 дән артык спектакльне сәхнәләштергән режиссер Илдар Хәйруллин куйды. Спектакльнең рәссамы – РФ һәм Калмык республикасының атказанган сәнгать эшлеклесе Валерий Яшкулов. Композиторы – Марат Әхмәтшин. 

ТР Дәүләт Советы Рәисе Фәрит Мөхәммәтшин артистларны, тамашачыларны бәйрәм - премьера белән котлап: "Мин дә сезнең кебек бик дулкынланып карадым спектакльне. "Мулла"ны Г.Камал театры сәхнәсендә сезнең куюда караганнан соң, миндә шундый теләк туды. Бу Әтнә театрына барып, аның үзәгендә алар куйган спектакльне карыйсы килә, дидем 

Теләгем кабул булды, премьера карадым. Безнең милли театрларыбыз Татарстанда бар инде, матур итеп яшиләр, татар тарихын өйрәнеп, сәхнәләштереп халыкка җиткереп торалар. Мин үзем Әлмәттән, Әлмәт театры 1942 нче елдан эшли, ә сезнеке 1918 нче елдан. Ничә еллар матур итеп халыкка хезмәт итәсез. Дәүләт театры булгач, аерым суверен бина алгач, ныклап эшлисез. Бүгенге спектакльне шатланып карадым. Камал театры гомер- гомергә Әтнә театры белән бергә булды. Марсель Сәлимҗанов Әтнә театрына зур өметләр баглады, рәхмәтен әйтте. Анысы минем истә. Чынгыз Айтматовның бу әсәрен Г.Камал театры артисты Илдар Хәйруллин куюында карадык. Тормышта була торган хәл. Дөнья булгач язмышлар төрле. Бу берәүне дә битараф калдырмый торган әсәр.Уйлата, уйландыра үткәнен, киләчәген. Менә шундый фаҗигаләрне күргәннән соң, тормышка икенче кузлектән карый башлыйсың. Бу үрнәк тә, бу мисал да, бу тәрбия дә. Яхшы тәрбия. Яшьләр дә килеп карасын иде. Тормышта хата җибәреп, менә нинди көнгә калырга мөмкинсең икән.Татарлар яшәгән төбәкләргә йөрергә насыйп булсын. Кайда күмәк татар, башкорт халкы яши, шунда йөрергә кирәк. Олы бәйрәм ясадыгыз, бик тату матур итеп яшисез, эшләрегез белән бик канәгать. Чип-чиста татар районы булгач, аерым вазыйфа сезгә, менә шушы татарлыгыбызны, телебез, гадәтләребезне саклап калып, сәхнәләштереп, гади тормышта бергәләп яшәргә насыйп булсын"- диде Татарстан парламенты башлыгы. 

Ул һәр артистның кулын кысып рәхмәт әйтте, ә Самат ролен башкарган Ихсан Исхаков янына җиткәч, "Бу егетне театрның булачак артисты, дип таныштырдылар, мин аны булган артисты дим. Булган инде бу!" дип кулын кысты. Премьера белән тәбриклим үзегезне!" - дип төгәлләде ул сүзен.
● 21 ноябрьдә Дәүләт Советының Президиум утырышында парламентның егерме өченче утырышын 28 ноябрьгә билгеләделәр. 

Комитетлар тәкъдиме белән утырышның көн тәртибенә 33 сорау кертелә. Аларның тугызы – республика законнары проектлары, уналтысы – федераль закон проектлары һәм Россия регионнарының закон инициативалары. Алты закон проекты беренче, өчесе икенче укылышка чыгарыла. 

Һичшиксез, көн тәртибенә кертелгә иң төп мәсьәлә 2017 елга, 2018 һәм 2019 еллар план чорына Татарстан Республикасы бюдҗетына кагылышлы закон проекты булачак. Аны икенче укылышка әзерләү барышында 357 төзәтмә кергән һәм барасы да парламентның профиль комитеты тарафыннан кабул итүгә тәкъдим ителә. Шулай ук «2017 елга, 2018 һәм 2019 еллар план чорына Татарстан Республикасы Территориаль мәҗбүри медицина иминияте фонды бюджеты турында» закон проекты да икенче укылышка чыгарыла. 

Беренче укылышта «Татарстан Республикасында хокук бозуларны профилактикалау турында» закон проекты каралачак. Әлеге документны буенча фикер алышуга парламентка үтә алмаган партия вәкилләре дә чакырыла. Татарстанда барлыгы 67 сәяси партиянең төбәк бүлекләре теркәлгән. Аларның нибары икесенең генә (“Бердәм Россия” һәм КПРФ) парламентта фракцияләре бар. Калган 65 партия вәкиле Дәүләт Советы утырышына чакыру алачак. алардан каралачак закон проектына конкрет тәкъдимнәр көтелә. 

Беренче укылышта шулай ук «Татарстан Республикасында гражданнарга түләүсез юридик ярдәм күрсәтү турында» Татарстан Республикасы Законының 12 һәм 13 статьяларына үзгәрешләр кертү хакында», «Татарстан Республикасында халыкка адреслы социаль ярдәм күрсәтү турында» Татарстан Республикасы Законының 2 һәм 8 статьяларына үзгәрешләр кертү хакында» закон проектлары каралачак. 

Шулай ук утырышта 2017 елга Татарстан Республикасы Дәүләт Советында закон проекты эшенең якынча планы проекты каралачак. 

Президиум утырышын Дәүләт Советы Рәисе Фәрит Мөхәммәтшин алып барды.
● 22 ноябрьдә Татарстан Дәүләт Советы Рәисе, Татарстан халыклары Ассамблеясы рәисе Фәрит Мөхәммәтшин Россия Федерация Советы каршындагы Халыкара багланышлар һәм дини берләшмәләр эшчәнлеге Советы утырышында катнашты.

Утырыш "Милләтара һәм динара бердәмлек, милли-мәдәни мохтариятләр өлкәсендәге законнарны камилләштерү мәсьәләләре" темасына багышланды. 

Утырышны Федерация Советы рәисенең беренче урынбасары, Советның рәисе Николай Федоров алып барды. Милләтләр эшләре буенча федераль агентлык рәисе урынбасары Олег Меженько үз чыгышында күптән түгел булган тикшеренүләр нәтиҗәсе этник җирлектә социаль киеренкелек сизелерлек кимүен күрсәткәнен билгеләп үтте. Россиялеләрнең 93 проценты соңгы елда милли сыйфатлар буенча үзләренә карата бернинди кимсетү яки начар караш сизмәгән. Ул профилактика өчен бу өлкәдә төбәк иҗтимагый палаталарының һәм милли-мәдәни мохтариятләрнең ролен күтәрү кирәклеген билгеләп үтте. 

Татарстан Дәүләт Советы Рәисе Фәрит Мөхәммәтшин Татарстан Республикасында милләтара һәм динара мөнәсәбәтләр сәясәте, Халыклар дуслыгы йортында узучы бәйрәмнәр хакында сөйләде. Республика парламенты башлыгы “милли-мәдәни мохтариятләргә милләтара багланышлар булдыру эшчәнлегендә тиңдәшләр юк”, дип аеруча басым ясап әйтте. 

Совет утырышында Фәрит Мөхәммәтшин шулай ук федераль телевизион каналларда милләтара мөнәсәбәтләр темасын ачыграк, яктырак итеп яктырту турындагы Россия прокуратурасы тәкъдимен шәрехләп үтте. Күпмилләтле Россиядә төрле милләт халкының төрле җирләрдә яшәвен исәпкә алып, төбәк матбугат чаралары мөмкинлекләрен дә файдалану мөһимлеге турындагы фикерен җиткерде. Милләтара сәясәтне тормышка ашырганда бу өлкәгә кагылышлы төбәк бюджеты маддәләре чыгымын финанслауны арттыру да урынлы булыр, дип белдерде ул. 

"Бүгенге көндә илдә икътисади хәл никадәр генә авыр булса да, Совет каршында эшче төркемнәр булдырырга һәм уңай тәҗрибәне урыннарда өйрәнергә кирәк", – дип йомгаклады чыгышын Фәрит Мөхәммәтшин һәм ул Совет әгъзаларын Татарстанга чакырды.
● 22 ноябрьдә ТР Дәүләт Советында Алтай Республикасы Дәүләт Җыелышы – Эл Корылтаеның Мәгариф, мәдәният, спорт, яшьләр сәясәте, иҗтимагый оешмалар һәм мәгълүмат чаралары комитеты рәисе Вячеслав Уханов булып китте. Ул Татарстан парламентының комитет җитәкчеләре Разил Вәлиев һәм Светлана Захарова белән очрашты.

ТР Дәүләт Советының Мәгариф, мәдәният, фән һәм милли мәсъәләләр комитеты рәисе Разил Вәлиев кунакка Татарстан белән Алтай Республикасы парламентлары арасындагы хезмәттәшлекнең үсеше турында сөйләде. Аның фикеренчә, үзара тәҗрибә уртаклашу һәм эшлекле мөнәсәбәтләр закон чыгару эшчәнлегенә уңай йогынты ясый. 

Социаль сәясәт комитеты рәисе Светлана Захарова Татарстан депутатларының республика программаларын әзерләүдә катнашуы турында мәгълүмат бирде. Ул республикада пенсионерларны, балаларны һәм инвалидларны социаль яклауга зур игътибар бирелүен билгеләп үтте. 

Очрашуда катнашучылар шулай ук милли кадрлар әзерләү, яшь белгечләрне авылда төпләндереп калдыру, укыучыларның һәм табибларның өстәмә льготаларын тәэмин итү, иҗат берләшмәләренә ярдәм һәм китап нәшриятларына социаль әһәмиятле продукция чыгаруга заказлар турында да сөйләштеләр. 

Аннары Вячеслав Уханов Разил Вәлиевка Алтай Республикасы Эл Корылтае Рәисенең Рәхмәт хатын тапшырды.
● 23 ноябрьдә Дәүләт Советында Татарстанның Халыклар дуслыгы йортларына автобус ачкычлары тапшыру тантанасы булды. Шәхси транстпорт милли-мәдәни мохтариятләргә бик тә кирәк, чөнки аларга еш кына үз милләттәшләре яшәгән төбәкләргә чыгып эшләргә туры килә. Бүгенге көннән республиканың барлык Халыклар дуслыгы йортлары автобуслар белән тәэмин ителеп бетте. Ачкычларны республика парламенты башлыгы, Татарстан халыклары Ассамблеясы Советы рәисе Фәрит Мөхәммәтшин тапшырды. 

Яңа автобуслар Казан, Түбән Кама, Нурлат, Тәтеш һәм Менделеевский шәһәрләрендә эшләп килүче Халыклар дуслыгы йортларына бирелде. Лениногорский һәм Яр Чаллы шәһәрләрендә эшләүче оешмалар трансорт белән инде тәэмин ителгән. 

«Кичә РФ ФС Федерация Советы утырышында милләтара һәи динара мөнәсәбәтләргә кагылышлы мәсьәлә каралды. Татарстан халыклары Ассамблеясы һәм республиканың Халыклар дуслыгы йортлары эшчәнлеге бу нисбәттән уңай яктан телгә алынды, - диде Фәрит Мөхәммәтшин чарадан соң журналистлар белән аралашканда, - милләтләр һәм диннәр арасында тынычлык урнаштыруда һәм саклауда мәдәни аралашулар аеруча зур роль башкаралар. Нәкъ менә Халыклар дуслыгы йортларында төрле милләт кешеләре бер-берсенең мәдәнияте, гореф-гадәтләре, йолалары белән танышалар. Без милли-мәдәни мохтарияләргә башка шәһәрләргә һәм районнарга чыгып төрле чаралар уздыру, концертлар кую мөмкинлеген тудырабыз». 

Парламент башлыгы, икътисади авырлыкларга карамастан, Татарстан Президенты Рөстәм Миңнехановның Халыклар дуслыгы йортлары эшчәнлегенең мөһимлеген аңлап транспорт белән тәэмин итүгә зур игътибар бирүенә басым ясады. 

Татарстанда беренче Халыклар дуслыгы йорты 1999 елда Казанда ачыла. Бүгенге көндә алар җиде. Халыклар дуслыгы йортлары – Татарстанда яшәүче барлык милләтләрнең туган йорты, бер түбә астында ул җирлектә яшәүче милли-мәдәни оешмалар эшли.
● 23 ноябрьдә ТР Дәүләт Советы Рәисе урынбасары Юрий Камадтынов “Бердәм Россия” партиясенең Яшел Үзәндәге җәмәгатьчелекне кабул итү бүлмәсендә сайлаучылар белән очрашты. Депутатка шикаятьләр белән 12 кеше мөрәҗәгать итте.

Васильево бистәсеннән килгән Фәрит Баһавиев Лесная урамында юл һәм ут булмауга зарланып килгән. Ул әйткәнчә, анда яшәүчеләр ел саен иң пычрак урыннарга таш салып торалар торуын, ләкин үз акчаларына гына сыйфатлы юл салу мөмкин түгел. Юрий Камалтынов әлеге проблеманың район һәм бистә бюджеты хисабына чишелергә тиешлеге белән килеште һәм бу эшне тизләтергә ярдәм итәчәгенә ышандырды. 

Нина Баранова үзе яшәгән күп фатирлы йортта капиталь реомнның начар башкарылуына зарланды. Шәһәр башкарма комитетына да, коммуналчыларга да мөрәҗәгать итеп караган ул, ләкин барысы да коры һәм буш җаваптан узмаганнар. 

Зифа Шәфигуллина белән Любовь Тимофеева республика парламенты җитәкчесе урынбасарына Комаров урамындагы 8 һәм 8а йортларына терәп диярлек салынган исерткеч эчемлекләр сату пункты турында хәбәр иттеләр. Аларны борчыган аракы кибетен хуҗалары мыскыллы рәвештә “кафе” дип атаганнар һәм анда тәүлек әйләнәсендә алкоголь сатыла икән. Ә янәшдә балалар мәйданчыгы бар. Шуңа күрә алар әлеге сәүдә объетының законны бозып эшләвен тыю турында үтенеч белдерделәр. 

Гражданнар белән аралашу вакытында Юрий Камалтынов мөрәҗәгатьләрнең шактый өлешен район катнашында һәм урыннарда да канәгатьләндерү мөмкинлегенә игътибар итте. Моның өчен республика җитәкчелегенә зарланып утырасы да юк. Ләкин шулай да Дәүләт Советы Рәисе урынбасары шикаятьләрнең берсен дә инкарь итмәде.
● 24 ноябрьдә Казанның 12 нче татар кызлар гимназиясендә Фатиха Аитова музее ачылды. Тантаналы чарада Дәүләт Советының Мәдәният, фән, мәгариф һәм милли мәсьәләләр комитеты рәисе Разил Вәлиев катнашты. 

Бу уку йорты  әтисе Габделвәли Яушевтан калган мирас акчасына (100 мең сум) 1906 елда Казанда татар кызлары өчен  уку йортын төзеткән Фатиха Аитова исемен йөртә. 

Разил Вәлиев бу гимания бинасысы аның үзенә аеруча якын булуын искәртте. Гимназиянең яңа бинасын булдыру өчен зур өлеш керткән язучы, дәүләт һәм җәмәгать эшлеклесе Туфан Миңнуллинны искә алды. “Бу, Туфан абый әйтмешли, тәрбияле әти-әниләр, зыялы хатын-кызлар тәрбияли торган үзәк йорт. Ул шулай булырга тиеш тә. Туфан абый Миңнуллинның иртән торгач, намаз урынына беренче әйтә торган сүзе шушы гимназия турында иде. Туфан абый парламентта сессияләр вакытында чыгышлар ясады, ул вакытта Татарстанның Премьер-министры булган Рөстәм Миңнеханов янына керде, яңа гимназия бинасын таләп итте. Алар Илһамия ханым белән һәрвакыт кулга кул тотынышып эшләделәр. Бу гимназияне булдыру – ул яулап алынган җиңү иде. 

Фатиха Аитовага килгәндә, ул безнең иң булдыклы шәхесләребезнең берсе. Исламда хатын-кызлар турында сөйләгәндә, аларның бернинди хокуклары, бернинди рольләре юк, аларны изәләр дип сөйләргә яраталар, әмма исламда, татар халкында, минемчә, хатын-кыз һәрвакыт беренче урында булды. Безнең җәмгыятьне алга илткән төп кешеләр – ул хатын-кызлар. Әгәр дә безнең шушы гимназиядә әлеге эшләрне дәвам итә торган кызлар тәрбияләнә икән, аның милләтебез өчен әһәмияте зур булачак”, - диде Разил Вәлиев.

Разил Вәлиев Фатиха Аитованы Казан һәм Кырым ханбикәсе Нурсолтан, Казан ханбикәсе Сөембикәнең традицияләрен дәвам итүче, дип атады. “Фатиха Аитова үзенә мирас итеп калган 100 мең сум акчасын кызганмыйча аны безнең мәгърифәтебезгә, безнең милләтебезгә сарыф иткән. Мин бүген уйлап утырдым. Безнең дә бүген бик күп байларыбыз, миллиардерларыбыз бар. Ләкин бүгенге көнгә кадәр алар арасында бер генә мәктәп, лицей ачкан бай юк. Менә аларны шушы музейга алып килеп, бу тарих белән таныштырырга кирәк. “Менә безнең нинди кешеләребез булган. Сез алардан үрнәк алыгыз”, - дип әйтәсе иде. Россиянең дә, Татарстанның да мәгариф законнары шәхси уку йортлары ачарга мөмкинлек бирә, хәтта эшли башлагач, аның ярты чыгымын дәүләт бюджеты тәэмин итә. Фатиха Аитова заманына караганда, бу эш хәзер күпкә җиңелрәк. Безнең мондый шәхси мәктәпләр ачылырга тиеш”, - диде Разил Вәлиев.

12 нче татар кызлар гимназиясенең яңа бинасына Туфан Миңнуллин исеме бирелергә тиеш булган. “Бина төзелеп беткәч, без Туфан абый белән Рөстәм Миңнеханов янына рәхмәт әйтергә кердек. Шунда ул безгә: “Бу гимназия өчен син шул кадәр күп тырыштың, аңа синең исемне бирербез инде”, - диде. Җавапка Туфан абый: “Юк, безнең Фатиха Аитова бар. Без аңа, һичшиксез, Фатиха Аитова исемен бирергә тиеш”, - дип әйткән иде. Моның өчен дә Туфан абыйга бик зур рәхмәт”, - диде Разил Вәлиев. 

Музей ачылу тантанасында Казан шәһәре Мәгариф идарәсе җитәкчесе Илсур Һадиуллин бу гимназияне Туфан Миңнуллин, Фатиха Аитова кебек шәхесләрне берләштергән рухи үзәк дип атады. “Шушы олы шәхесләрнең истәлеген саклау гимназиянең киләчәген тагын да яктырак, тагын да өметлерәк итә”, - диде ул. 

Музей ачылу тантанасында Татарстан Республикасы Министрлар Кабинеты Аппаратының мәдәният һәм Татарстан Республикасы халыклары телләрен үстерү бүлеге идарәсе башлыгы Гөлшат Нигъмәтуллина, Татарстан Министрлар Кабинетының Татарстан Республикасы халыклары телләрен үстерү бүлекчәсе мөдире, язучы Галимҗан Гыйльманов, Казан шəһəре Башкарма комитеты Мəгариф идарəсенең Мəскəү һəм Киров районнары буенча бүлек башлыгы урынбасары Венера Касыймова, “Ак калфак” иҗтимагый оешмасы рәисе Кадрия Идрисова һәм башка мәртәбәле кунаклар катнашты.
● 24 ноябрьдә Чаллыда ТР Волейбол федерациясенең күчмә утырышы булды. Анда ТР Дәүләт Советы Рәисе, Волейбол федерациясе президенты Фәрит Мөхәммәтшин республикада массакүләм спорт төрләренең үсешенә анализ ясады.

Утырыш башланганчы, Фәрит Мөхәммәтшин, Чаллы мэры Наил Мәһдиев белән бергәләп, 11нче балалар-яшүсмерләр спорт мәктәбенә кереп чыкты. Динамо-Чаллы командасының әзерлек уенын караганнан соң, ул бу мәктәпкә волейбол комплекты бүләк итте. 

Утырыш Чаллы шәһәре мэриясенең конференцияләр залында үтте. Аның эшендә ТР Дәүләт Советы депутатлары, Чаллының башкарма комитеты җитәкчеләре һәм җаваплы хезмәткәрләре, Зәй, Алабуга, Мамадыш, Минзәлә, Менделеевск һәм Түбән Кама районнарыың спорт комитетлары җитәкчеләре катнашты. 

Федерация утырышын ачып, Фәрит Мөхәммәтшин волейболның Татарстанда иң популяр спорт төрләренең берсенә әйләнүен билгеләп үтте. “Республика җитәкчелеге халыкның физик культура һәм спорт белән активрак шөгыльләнүенә аеруча игътибар бирә, - диде федерация президенты, - чөнки киләчәгебез шуның белән бәйле. Президент башкала халкы гына түгел, районнар һәм шәһәрләр дә спортны үз итәргә тиеш дип саный. Татарстанда халыкара һәм бөтенроссия ярышлары оештыру һәм үткәрү, төрле чемпионатларда җиңү һәм дәрәҗәле бүләкләр яулау безнең республиканың данын арттырса, халыкны физик культурага һәм спортка күнектерү кешеләрнең, димәк, җәмгыятебезнең сәламәтлеге, иминлеге, озын гомерле булуы өчен кирәк”. 

Аерым районнарны волейбол һәм башка спорт төрләре буенча сүлпән эшләүләре өчен тәнкыйтьләп, Фәрит Мөхәммәтшин спорт өчен җаваплы чиновникларны активрак булырга өндәде. “Сезнең җитәкчеләр бөтен юнәлешләр белән шәхси идарә итә алмыйлар бит инде – диде ул. – Йә чәчү яисә урып-җыю белән мәшгуль алар, йә төзелеш һәм продукция җитештерү программалары аксый башлый... Ләкин сез, конкрет менә бу юнәлеш өчен җавап бирәсе кешеләр, бар бит! Кыймылдарга гына кирәк, эшләргә, ә кемнеңдер кушканын, тәнкыйтьЛәгәнен көтеп утырырга түгел!” 

Утырышта Чаллы шәһәре мэры Наил Мәһдиев, шәһәр башкарма комитетының физик культура һәм спорт идарәсе җитәкчесе Наталья Безрукова, Волейбол федерацмясенед башкарма директоры Мансур Кәримов, ТР Физкультура һәм яшүсмерләр спорты республика үзәге директоры Мөнирә Рәхмәтуллина һәм башкалар чыгыш ясады.
● 25 ноябрь
Республикада җинаять кылучылар арасында яшүсмерләрнең булуы пошаманга төшерә. Гомуми саннарга күз салсак, 2016 ел дәвамында балигъ булмаганнар тарафыннан кылынган җинаятьләрнең саны 9,1 процентка кимегән. Ә Казанның Идел буе, Авиатөзелеш, Вахитов районнарында, шулай ук республиканың Әтнә районында да криминаль активлык, киресенчә, арткан. Бу хакта парламентта узган матбугат конференциясендә сөйләштеләр. 

2016 елда яшүсмерләр тарафыннан 982 җинаять кылынган. Былтыргы саннар белән чагыштырганда, бу 98 җинаятькә азрак. Тик шунысы бар: быел балигъ булмаганнар ике үтерү очрагында гаепләнелә. 

Балаларның кыек юлга китүләренә кем гаепле соң? Гаиләме, мәктәпме, әллә җәмгыятьме? 

Гадәттә, җитди хокук бозган яшүсмерләр махсус исәпкә бастырыла. Татарстанда, Россиянең кайбер төбәкләрендәге кебек, җәмәгать тәрбиячеләре турында да махсус канун бар. Нәкъ менә әлеге канун ярдәмендә исәптә торучылар белән эшләү мөмкинлеге булдырылган. Ләкин шулай да Татарстанда җинаять кылган яшүсмерләрнең бары 67 проценты белән генә җәмәгать тәрбиячеләре эшли. 

Хәер, Татарстанда 2011 елда балигъ булмаганнар эше буенча махсус комиссия төзелгән. Биш ел дәвамында ул үзенең нәтиҗәлелеген шулай яхшы дәрәҗәдә күрсәткән ки, аңа төзәтмәләр дә кертмәгәннәр. 

Хәзерге вакытта республикада имин булмаган гаиләләр белән дә аерым эш алып барыла. Әгәр 2013 елда мондый гаиләләрнең саны 2000 булса, бүген бу сан 1700не тәшкил итә. Аларны теркәү өчен махсус электрон база да булдырылган. 

- Бөтен эшнең башы, әлбәттә, гаиләдә. Баланың кыек юлга басуына, иң беренче чиратта, гаилә сәбәпче була. Имин булмаган гаиләләргә килгәндә, безнең төп бурыч – аларны саклап калу. Ә инде саклап булмаган очракта, балаларны тәрбиягә алырга теләгән гаиләләргә урнаштырабыз, – ди балигъ булмаганнар эше һәм аларның хокукларын яклау буенча республика комиссиясенең җаваплы сәркатибе Илсөяр Гарифуллина. 

Шунысы да бар: яшүсмерләр тарафыннан хокук бозуларның күпчелеге төнге вакытта була икән. Шуңа да Татарстанда төнлә кылынган җинаятьләр саны артып киткән. Аеруча бу – Казан, Яр Чаллы шәһәрләренә, Бөгелмә, Тәтеш, Аксубай, Әгерҗе, Нурлат районнарына хас күренеш. Төнлә бала йә җинаять объекты була, йә инде үзе хокук бозуга кереп китә. 

– 3700 рейд нәтиҗәсендә 4 меңнән артык яшүсмер полиция бүлекләренә китерелгән. Алар төнлә җәмәгать урыннарында булган. Безнең эш нәтиҗәсендә кайбер җинаятьләр булдырылмады, дисәк тә була. Әгәр элек без яшүсмерләргә кисәтү генә ясасак, хәзер инде штрафлар түләтүгә дә күчтек. Төнлә белән урамда булган яшүсмерләр – алар кая барып бәрелергә белмәгәннәр, – дип ассызыклый Татарстан республикасы буенча ЭЭМ участок полиция хезмәткәрләре эшчәнлеген оештыру һәм балигъ булмаганнар эшләре бүлекчәләре идарәсе җитәкчесе урынбасары, полиция полковнигы Лариса Осипова. 

Яшерен-батырын түгел, бер кыек юлга керсәң, тиз генә чыгам, димә. Шуңа монда яшүсмерләр профилактикасына аеруча басым ясарга телиләр. 

- Бу мәсьәләгә бер генә ведомство җаваплы булырга тиеш. Яшьләр эшләре һәм спорт министрлыгы булсын ул. Ә бездә һәркем җавап бирә: спортка күбрәк өстенлек бирә торган Яшьләр эшләре һәм спорт министрлыгы да, Мәгариф һәм фән министрлыгы да... Бердәм министрлык булса, яхшырак булыр иде. Безнең төп бурыч – яшьләрне төрмәгә җибәрмәү. Чөнки анда эләккәннәрнең, 50-60 яшьтә гади тормышка әйләнеп кайткач, торырга урыны да, гаиләсе дә булмый. Сорый башлагач, бу яшүсмернең беренче тапкыр – 16, аннары 18 яшьтә төрмәгә утырганлыгы мәгълүм була, – дип сөйли Татарстан Дәүләт Советының законлылык һәм хокук тәртибе комитеты рәисе урынбасары Рафил Ногманов. 

Аның фикеренчә, хөкемдарларның яшүсмерне төрмәгә җибәрмәүләре дөрес позиция. Чөнки бу балигъ булмаганнар эшләренең профилактикасы белән шөгыльләнүчеләргә иректән мәхрүм итәргә түгел, аларны тормыш шартларына яраклаштырырга, мисал өчен армиягә җибәрергә мөмкинлек бирә. Рафил Ногъманов төрмәдә дә хәлләрнең шәптән булмавын ассызыклый. 

Әлбәттә, балигъ булмаганның кыек юлга басуында җәмгыятьнең һәр элементы гаепледер, мөгаен. Бу – ата-аналарның да күреп җиткермәве, бу өлкә белән шөгыльләнә торган ведомстволарның да игътибарсызлыгы, дигән сүз. Чөнки Лариса Осипова белдергәнчә, һәр җинаять – ул гаилә өчен дә, яшүсмер өчен дә бер трагедия... 

Татарстан Дәүләт Советының законлылык һәм хокук тәртибе комитеты рәисе Шакир Яһудин исә бу эшкә, беренче чиратта, тәрбия эшләре булышырга тиеш, дип саный. Совет заманын да сагынып искә ала ул. «Совет заманында октябрятлар, пионерлар бар иде. Бүген нәкъ менә шулар җитми дә инде. Чөнки балалар каршында ата-аналарның авторитеты төште», – ди комиет рәисе.
● 25 ноябрьдә Татарстан Дәүләт Советы Рәисе Фәрит Мөхәммәтшин Әлмәт политехника техникумын 50 еллык юбилее тантанасында катнашты. 

Республика җитәкчелеге исеменнән техникум хезмәткәрләрен бүләкләгәндә Фәрит Мөхәммәтшин үзенең элек Әлмәт газ сәнәгате техникумы дип аталган әлеге мәгариф учреждениесенең чыгарылыш укучысы булуын әйтеп узды. Татарстан парламенты башлыгы сүзләренчә, техникум «Татнефть» ГАҖ – эре Татарстан предприятиесе өчен кадрлар әзерләү үзәгенә әверелгән. 

Фәрит Мөхәммәтшин 50 ел дәвамында уку йортында бары ике директор булуын, ә бу, аның фикеренчә, уку-укыту юнәлешенең дөрес куелып, коллективның тотрыклы эшләү нәтиҗәсе булуын җиткерде. Техникумга нигез салып һәм аннан 42 ел дәвамында директоры булган Ләбиб Ибраһимовны 2007 елда бу вазифада Илдар Баһманов алыштырган. 

Фәрит Мөхәммәтшин соңгы ун елда һөнәр йортының матди-техник базасы ныгуын искәртеп узды. «Бу заманча, югары дәрәҗәдәге политехника техникумы, бирегә Татарстаннан гына түгел, Идел буе федераль округларыннан да укырга киләләр», – диде ул. 

Республиканың парламент җитәкчесе укытучылар төркеменең югары дәрәҗәдә булуын, ветераннарның техникумның йөзе икәнлеген билгеләп үтте. Аннан ТР Дәүләт Советы Рәисе учреждение коллективына Татарстан Президентының Рәхмәт хатын, ә төзелеш дисциплинасы укытучысы Галина Татариновага, физика укытучысы Татьяна Сильченкога, җәмгыять белеме укытучысы Зөлфия Сафинага – ТР Дәүләт Советы рәисенең Рәхмәт хатларын тапшырды.

Тантанада катнашкан Әлмәт районы хакимияте башлыгы Айрат Хәйруллин сүзләренчә, политехника техникумы тулаем алганда республикада техник белем бирү өлкәсендә үзеннән саллы өлеш кертеп килә. 

ТР Дәүләт Советы депутаты, «Татнефть» ГАҖ генераль директоры урынбасары Рөстәм Мөхәммәдиев Әлмәт политехника техникумының республикада компания җитәкчелеге оештырган мәгариф нефть кластеры составына керүен билгеләп үтте. Техникумның чыгарылыш укучысы, «Татнефть»нең профсоюз комитеты рәисе Гөмәр Яруллин үз чыгышында Әлмәт политехника техникумының профсоюз оешмасы булачак нефтьчеләр өчен үзенчәлекле оешма булуын, ә 2011 елдан «Татнефть»нең башлангыч профсоюз оешмасына керүен әйтеп узды. 

Сүз уңаеннан шуны да әйтик, Әлмәт политехника техникумында 13 белгечлек буенча бүгенге көндә 2,5 меңнән артык яшь кеше белем ала, һөнәр үзләштерә. Ә техникумны 27 меңләп тәмамлаган белгеч илнең төрле төбәкләрендә хезмәт куя.

● 28 ноябрьдә Татарстан Республикасыеың бишенче чакырылыш Дәүләт Советының егерме өченче утырышы булды. Анда ТР Президенты Рөстәм Миңнеханов, республика Дәүләт Киңәшчесе Минтимер Шәймиев, Татарстан Премьер-министры Илдар Халиков, төбәкнең ведомстволар һәм министрлыклар вәкилләре катнашты. 

Президиум утырышның көн тәртибенә 33 мәсьәлә тәкъдим иткән иде. Аларның тугызы – республика законнары проектлары, уналтысы – федераль закон проектлары һәм Россия регионнарының закон инициативалары. 

Көн тәртибенә кертелгә иң төп мәсьәлә 2017 елга, 2018 һәм 2019 еллар план чорына Татарстан Республикасы бюдҗетына кагылышлы закон проекты. Аны икенче укылышка әзерләү барышында 357 төзәтмә кергән һәм барасы да парламентның профиль комитеты тарафыннан кабул итүгә тәкъдим ителә. Шулай ук «2017 елга, 2018 һәм 2019 еллар план чорына Татарстан Республикасы Территориаль мәҗбүри медицина иминияте фонды бюджеты турында» закон проекты да икенче укылышка чыгарыла. 

Беренче укылышта «Татарстан Республикасында хокук бозуларны профилактикалау турында» закон проекты каралачак. Әлеге документны буенча фикер алышуга парламентка үтә алмаган партия вәкилләре дә чакырыла. Татарстанда барлыгы 67 сәяси партиянең төбәк бүлекләре теркәлгән. Аларның нибары икесенең генә (“Бердәм Россия” һәм КПРФ) парламентта фракцияләре бар. Калган 65 партия вәкиле Дәүләт Советы утырышына чакыру алган иде, алардан 14 вәкил бүгенге чарада катнашты. 

Көн тәртибен тикшерү барышында парламент комитеталары рәисләре Шакир Яһүдин, Светлана Захарова һәм Леонид Якунин өстәмә мәсьләләр кертү тәкъдиме белән чыктылар.
“Оешмаларның милке салымнары хакында”гы закон проекты беренче укылышта һәм тулаем кабул ителде. Әлеге закон нигезендә, алга киткән социаль-икътисадый үсеш территорияләренең резидентларын салымнан азат итү күздә тотыла. 

Закон проектын депутатларга тәкъдим иткән бюджет, салымнар һәм финанслар комитеты җитәкчесе Леонид Якунин билгеләп үткәнчә, мондый объектлар моношәһәрләр тирәсендә барлыкка китерелә. Республикада хәзерге вакытта шундый “Чаллы” территориясе бар. Әлеге җирлекләрдә эшмәкәрлек эшчәнлеген алып бару буенча үзенчәлекле хокукый режим булдырылган. Төгәлрәк алганда, резидентлар теркәлү узганнан алып, 10 ел дәвамында салымнардан азат ителә. Бу объектларның оешма балансында 2014 елның 1 гыйнварыннан да алданрак исәпләнмәгән булуы шарт.
“Татарстан Республикасында халыкка адреслы социаль ярдәм турында”гы республика законының 2 нче һәм 8 нче маддәләренә үзгәрешләр кертү хакында” республика закон проектын берьюлы 3 укылышта кабул итте. 

Бу документ уку чорында әти-әнисен югалткан гражданнарга кагыла. Аларга федераль законда ятим балаларга һәм әти-әнисе каравыннан мәхрүм калган балаларга кебек үк, ташламалар бирелә иде, хәзер бу норма республика законында да язылган. 

Моннан тыш, әлеге закон нигезендә, бу категория гражданнар, әгәр ул төп профессиональ белем бирү программасы яки профессиональ әзерлек программасы, шулай ук төп гомуми белем бирү программалары буенча көндезге бүлектә укыса, юл билетларын бушлай алу хокукына ия булачак. 

Моңа бәйле закон проектын парламентның 23 нче утырышында республиканың хезмәт, халыкны эш белән тәэмин итү һәм социаль яклау министры Эльмира Зарипова тәкъдим итте. Депутатлар закон проектын бер тавыштан хуплады.
РФ Федераль Җыены Дәүләт Думасы депутаты булып сайлану сәбәпле, республика парламентында депутатлык вазыйфасыннан вакытыннан алда азат ителгән Ольга Павлова урынына урынына билгеләнгән депутат исеме мәгълүм булды. Үзәк сайлау комиссиясе карары нигезендә, әлеге вазыйфаны КФУ ның инновацион эшчәнлек буенча проректоры Андрей Артемьев башкарачак. Ул парламентның социаль сәясәт комитетында эшчәнлек алып барыр дип ниятләнә.
Татарстанның “2017 елга, 2018 һәм 2019 еллар план чорына Татарстан Республикасы бюджеты турында”гы 282-5 нче номерлы ТР закон проекты“ икенче укылышта һәм тулаем кабул ителде.

Парламентның бюджет, салымнар һәм финанслар комитеты җитәкчесе Леонид Якунин билгеләп үткәнчә, комитетка закон проектына кагылышлы барлыгы 374 төзәтмә килеп ирешкән. Кайбер тәкъдимнәр кире алынган. Төзәтмәләргә килгәндә, аларның 357 се республика Министрлар Кабинеты, 17 се республиканың закон чыгару органы депутатлары тарафыннан кертелгән. 

Аларның күп өлеше федераль бюджеттан булган трансфертлар белән бәйле. Леонид Якунин әйтүенчә, бу юнәлешкә 138 төзәтмә кагыла һәм аларның гомуми суммасы 2017 елда 10,3 миллиард сум, 2018 елда 9,3 миллиард сум, 2019 елда 8,9 миллиард сумны тәшкил итә. 

Билгеле булганча, 2017 елда республика бюджеты кереме 178,07 миллиард сум булачак. Чыгымнар исә 185,6 миллиард сум булыр дип фаразлана, дефицит 7,6 миллиард сум күләмендә көтелә. 

2018 ел бюджетының керемнәре 182,6 миллиард сум, 2019 елда 186,5 миллиард сум булыр дип фаразлана. Чыгымнарга килгәндә, алар 2018 елда 196,1 миллиард сум, 2019 елда 201,6 миллиард сум булачак. 2018 елда 13,5 миллиард сум булган бюджет дефициты 2019 елда 15,1 миллиард сум булуы күздә тотыла.
Республика парламенты вәкилләре “Россия Федерациясенең аерым закон актларына 16 яшькә җиткән затларга “В” категориясендәге транспорт чаралары белән идарә итү хокукын бирү өлешенә үзгәрешләр кертү турында” 1169791-6 нчы номерлы федераль закон проектын (“яшүсмерләрнең машина йөртү хокуклары” турында) кире какты. 

Парламентның законлылык һәм хокук тәртибе рәисе Шакир Яһудин билгеләп үткәнчә, закон проектына карата Татарстан буенча ЮХИДИ идарәсеннән, республиканың Юстиция министрлыгыннан тискәре бәя бирелгән. “Автомобиль – зур куркыныч тудыручы чыганак. Транспорт чаралары белән гражданнар 18 яше тулгач кына идарә итә ала. 16 яшьтән алып 18 яшькә кадәр яшүсмерләргә йөртергә хокук бирү, янәшәләрендә транспорт йөртергә хокуклы кешеләр булган очракта да, юл йөрү куркынычсызлыгы кагыйдәләренә туры килми”, – диде Шакир Яһудин. Аның тәкъдимен депутатлар хуплады.
Бүгенге утырышка “Татарстанда хокук бозуларны профилактикалау турында”гы закон проекты буенча фикер алышырга Дәүләт Советына уза алмаган партия әгъзаларын да чакырдылар. 

«Трудовой фронт» фиркасенең Татарстандагы вәкаләтле вәкиле Риф Зарифуллин фикеренчә, республикада хокук бозуларның 30 проценты җиңел акча эшләргә теләүче яшьләргә бәйле. Янәсе, андыйлар күңелләренә хуш килмәгән белгечлек буенча белем ала да, укып бетергәч, кая барып бәрелергә белмиләр, йә кибеткә сатучы булып урнашалар, йә листовкалар тараталар, йә җинаять юлына басалар. 

Риф Зарифуллин әйтүенчә, республикада 120 меңнән артык юрист исәпләнә, Совет чорында алар 40 мең булган. Хәзерге югары уку йортлары иск гаризасы да язып бирә алмаучы булдыксыз белгечләрне әзерләп чыгара. Риф Зарифуллин фикеренчә, законнарны ничек читләтеп узарга кирәклеген белүче юристларның да бер ише шулай ук кыек юлга баса. 

– Олы яшьтәгеләрне төп башына утыртуның тулы бер системасы уйлап табылган. Андый адымга барган кешеләрнең әхлак дәрәҗәсе бик түбән, билгеле. Әйтик, тиешле җиһаз урынына картларга шуңа охшаш берәр уенчык тоттыралар, 150 сумлык әйберне берничә меңгә сатып җибәрәләр. Эчке эшләр министрлыгы андый җинаятьчеләр белән проблема зурга киткәнче үк көрәшә ала. Кызганыч, хокук сакчылары алданучылар күпләп арта башлагач кына бу мәсьәләгә игътибар бирә, – диде. 

Аның сөйләвенчә, яшьләрне, вакытында туктатып, күңелләренә хуш килгән белгечлеккә борып җибәрергә кирәк. Шул ук вакытта хокук бозуларны профилактикалау максатында, «Трудовой фронт» партиясе вәкиле чамадан тыш күп булган югары уку йортларын кыскартырга тәкъдим итә. 

– Россиядә яшьләрнең 85 проценты югары белем ала, Германиядә – 40 процент, калганнары урта махсус белем бирү йортларына керә. 90нчы еллар уртасында бездә барлык яшьләрне интеллигент итеп тәрбияләү сәясәте башланды, бу дөрес адым түгел, – диде ул. 

«Мир и единство» партиясенең республикадагы вәкаләтле вәкиле Альберт Шәрипов сөйләвенчә, Татарстанда хокук бозуларны профилактикалау максатында күп эш башкарылса да, җитешсезлекләр дә юк түгел. 

– Күптән түгел Казанның Киров районындагы полиция бүлегендә булдым. Идәндәге линолеум тишкәләнеп, җиһазлар таушалып беткән, кабинетта икешәр тикшерүче утыра. Ял бүлмәләре дә юк, төшке ашларын да эш урынында гына ашыйлардыр. Шушындый түбән эш шартлары хокук сакчыларының хезмәтенә тискәре йогынты ясыйдыр, дип уйлыйм. Бу хокук саклау системасына карата ихтирам дәрәҗәсен чагылдыра. Бюджетта полиция бүлекләрендәге бүлмәләрне ремонтлауга акча каралсын иде, – дип фикере белән уртаклашты ул. 

Ә КПРФ партиясе җитәкчесе Хафиз Миргалимов мәрхүм Туфан Миңнуллинның сүзләрен искә алды. 

– Туфан абый исән булса, болай дип әйткән булыр иде: «Хокук бозулар кешенең культурасы булмау аркасында килеп чыга. Культуралы кеше беркайчан да үзе кебекләргә ташланмый. Бөтен нәрсәне өстәл янына утырып хәл итәргә кирәк», диде ул. – Хокук бозуларны профилактикалау – фәлсәфи төшенчә. Кешеләр төрле шартларда яши. Бүгенге базарның максаты – табышка теләсә нинди юл белән ия булу. Әти-¬әниләр ике-өч эштә эшләп, аларның балаларын телевизор, интернет, социаль челтәрләр тәрбияли. Алар виртуаль һәм реаль дөньяның чикләрен югалта бара. Махсус закон кирәк тә бит, әмма төптән уйласаң, тәрбиягә бик зур игътибар итү мөһим. Ике ел элек мәктәп укучылары белән очрашканда, «Сезнең өчен иң кадерле әйбер нәрсә?» – дип сорагач, «Акча!» диделәр. Шаккаттым. Бу мәсьәлә белән җәмәгатьчелек палатасы да шөгыльләнергә тиеш. Профсоюзларның максаты да – эшчеләрне елга бер-ике мәртәбә митингка алып чыгу гына түгел, ә кешеләр белән эшләү. Очрашу вакытында бер әби үз балаларының наркоман, эчкече булулары һәм пенсия алганын көтеп торулары турында сөйләде. Өйләрендә бернәрсә калмаган, участковый бер чара да күрми. 

Хокук бозуларны профилактикалау – суд, прокуратура, тикшерү комитетының гына кайгысы түгел. Галимнәрне дә җәлеп итәргә кирәк, – дип белдерде Хафиз Миргалимов. 

Татарстанның Юстиция министры Лариса Глухова әйтүенчә, партия вәкилләренең тәкъдимнәре закон проектын икенче укылышка әзерләгәндә исәпкә алыначак.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

